
Útdráttur 

Ritgerðin fjallar um félagslegar afleiðingar heyrnarskerðingar og áhrif hennar á líf 

einstaklinga með skerta heyrn. Niðurstöðurnar byggja á eigindlegri rannsókn sem 

unnin var frá hausti 2008 til vordægurs 2009.  Tilgangur verkefnisins var að skoða 

hvaða áhrif heyrnarskerðing hefði á daglegt líf heyrnarskertra með íslensku að 

móðurmáli og styrkleika þeirra og veikleika.    Þátttakendur rannsóknarinnar voru fjórar 

konur fæddar á árunum 1955-1987.  Rannsóknin bendir til að heyrnarskerðing hefur 

áhrif á hvernig konunum farnaðist í daglegu lífi og félagslegt sjálf þeirra.  Einnig benda 

niðurstöður til vanþekkingar í samfélaginu á eðli heyrnarskerðingar og hvaða áhrif hún 

á félagslega færni fólks með heyrnarskerðingu.  Konurnar höfðu jafnframt fordóma 

gagnvart fötlun sinni og vantrú á eigin getu en virtust þó hafa sterka 

sjálfsbjargarviðleitni sem þær nýttu þegar heyrnin sveik.  Rannsóknin sýnir fram á að 

heyrnarskerðing hefur áhrif á líf heyrnarskertra á margvíslegan hátt, félagslega og 

andlega, og er það sem leitast var við í upphafi rannsóknar.  

 

Formáli 

BA-ritgerðin mín fjallar um félagslegar afleiðingar heyrnarskerðingar á hinn 

heyrnarskerta og  byggir á eigindlegum viðtölum við heyrnarskerta einstaklinga með 

íslensku að móðurmáli.  Ég er þakklát þeim konum sem veittu mér viðtal og innsýn í líf 

sitt og trúðu mér fyrir ýmsu sem þær höfðu ekki getað tjáð sig um áður.  Það var 

merkilegt hvað margt kom upp á yfirborðið og komast að því að heyrnarskerðing hefur 

djúpstæðari og margvíslegri áhrif á en mig óraði fyrir þegar ég lagði upp með 

rannsóknina.   Ég vil ennfremur þakka þeim sem veittu mér dýrmæta aðstoð við gerð 

rannsóknarinnar þeim Málfríði Gunnarsdóttur framkvæmdastjóra Heyrnarhjálpar, 

Bryndísi Guðmundsdóttur heyrnarfræðings hjá Heyrnar-og talmeinastöð Íslands og 

Steinunni Hrafnsdóttur leiðbeinanda mínum. Þá vil ég jafnframt þakka móður minni, 

Hafdísi Hafliðadóttur fyrir veitta aðstoð.  

Elín Ýr Arnardóttir 2010 

1 Inngangur 

Heyrnin er eitt af þeim skynfærum sem við notum í mannlegum samskiptum. Án 

heyrnarinnar erum við ekki fær um að taka þátt í samræðum og daglegu lífi eins og 

aðrir með fulla heyrn. Skert heyrn getur verið flóknari en heyrnarleysi að því leyti að 

hún er falin fötlun og fólk getur ekki vitað hvað hinn heyrnarskerti heyrir og heyrir ekki.  

Hinn heyrnarskerti veit ekki heldur af hverju hann missir og hefur það án efa áhrif á 

sjálfstraust hans í samskiptum. Jafnframt skapar það hjá honum óöryggi og hefur áhrif 

á sjálfsmynd hans að heyra ekki allt sem sagt er við hann eða um hann.   

Sáttmála sameinuðu þjóðanna um réttindi fatlaðs fólks er ætlað að „stuðla að því að 

fatlaðir njóti allra mannréttinda og mannfrelsis til fulls og jafns við aðra, jafnframt því 

að vernda og tryggja slík réttindi og frelsi, og að auka virðingu fyrir mannlegri reisn 

þeirra.” Í þessu felst m.a. að gera fötluðum kleift að lifa lífi sínu með sambærilegum 

hætti og aðrir borgarar. Til þess að hægt verði að mæta þörfum heyrnarskertra þarf að 

skilja í hverju fötlunin felst og hvaða afleiðingar hún hefur, en þessi atriði hafa verið lítt 

rannsökuð.  Rannsóknir sem ég hef fundið á þessu sviði eru allar nýlegar og margt er 

ókannað enn.  Til dæmis hefur engin kynjabundin rannsókn verið gerð um áhrif 

heyrnarskerðingar og ekki vitað hvort afleiðingar fötlunarinnar hafi öðruvísi áhrif á 

konur en karla.  Þær rannsóknir sem hafa verið gerðar hafa þó sýnt fram á að 

afleiðingar heyrnarskerðingar eru margvíslegar og hafa djúpstæð áhrif á félagslega 

færni heyrnarskertra. Má  þar nefna skerta sjálfsmynd og lítið sjálfstraust í mannlegum 

samskiptum og fleira sem ég mun koma að í þessu verkefni.  Eitt er víst að það er 

ástæða til þess að kanna afleiðingar heyrnarskerðingar enn frekar til að geta stuðlað að 

mannréttindum og mannlegri reisn heyrnarskertra.  

1.1 Bakgrunnur 

Ég er sjálf fædd heyrnarskert með íslensku að móðurmáli og hef áþreifanlega fundið 

áhrifum  heyrnarskerðingar á líf mitt, bæði félagslegum og andlegum. Því ákvað ég að 

þetta yrði rannsóknarefni mitt,ekki síst vegna þess að engin íslensk rannsókn hefur 

verið gerð um félagslegar afleiðingar heyrnarskertra með íslensku með móðurmál.   Ég 



  

3 

 

hafði því takmarkað efni að byggja á og þurfti að styðjast við erlendar rannsóknir.  

Rannsóknin hefur verið mjög áhugaverð og lærdómsrík og er ég ánægð með að hafa 

unnið þetta verkefni því það hefur það gefið mér nýja sýn á heyrnarskerðingu sem 

fötlun.  

1.2 Markmið og rannsóknarspurningar 

Tilgangur rannsóknarinnar er að kanna félagslegar afleiðingar heyrnarskerðingar á fólk 

með íslensku að móðurmáli.  Hvernig heyrnarskerðingin hefði áhrif og hvernig hinn 

heyrnarskerti nýtti sér styrkleika sína til þess að draga úr annmörkum fötlunarinnar.   Í 

rannsókninni var leitast við að svara eftirtöldum rannsóknarspurningum:  

1.  Hverjar eru félagslegar afleiðingar heyrnarskerðingarinnar? 

2.  Hvernig hefur heyrnarskerðing áhrif á sjálfsmynd hins heyrnarskerta? 

3.  Hvernig tekst heyrnarskertum einstaklingum að mæta daglegu lífi þrátt fyrir 

takmarkanir sem fötlunin setur þeim? 

1.3 Gildi rannsóknarinnar 

Með rannsókninni vonast ég til þess að varpa ljósi á hversu mikil fötlun það er í raun að 

vera heyrnarskertur.  Þótt fötlunin sé ósýnileg þá hefur hún víðtæk áhrif fyrir 

einstaklinginn.  Rannsóknin vekur vonandi athygli á að huga þarf betur að félagslegum 

þáttum heyrnarskertra einstaklinga með íslensku að móðurmáli.  Það þarf, auk 

hjálpartækja, að huga að viðeigandi aðstoð í leik, námi og starfi.  Það er því von mín að 

rannsóknin muni hafa hagnýtt og fræðilegt gildi.  

1.4 Skilgreiningar og hugtök 

Í ritgerð þessari nota ég nokkrar skilgreiningar á heyrnarskertum einstaklingum. Fyrst 

og fremst kalla ég þátttakendurna heyrnarskerta en einnig tala ég um hinn 

heyrnarskerta og einstaklinga með skerta heyrn. Það skiptir máli að vanda orðalag 

hvað varðar hugtök í tengslum við fötlun en ég skilgreini heyrnarskerðingu sem fötlun.   

Sjálfar kusu konurnar að kalla sig heyrnarskertar og misjafnt var hvort þær álitu það  

fötlun eða ekki.   

1.5 Uppbygging ritgerðar 

Ritgerðin skiptist í  sjö kafla.  Annar kafli er um heyrnarskerðingar og þar sem jafnframt 

er drepið á uppbyggingu eyrans. Í þriðja kafla er greint frá þjónustu í boði fyrir 

heyrnarskerta einstaklinga. Fjórði kaflinn fjallar um hugtök og kenningar og skýrt er frá 

rannsóknum um félagslegar afleiðingar heyrnarskerðingar. Í fimmta kafla er farið í 

rannsóknina sjálfa og í þeim sjötta er gerð grein fyrir aðferðafræði og 

rannsóknaraðferðinni sem var beitt.  Í sjöunda og síðasta kafla eru niðurstöðurnar svo 

dregnar saman í niðurlag.   

 

2 Eyrað og heyrnarskerðing  

2.1 Eyrað  

Eyrað skiptist í þrjá megin hluta, ytra eyrað, miðeyrað og inneyrað.   Ytra eyrað er hinn 

sýnilegi hluti eyrans og saman stendur af eyrnablöðkunni, hlustarinnganginum og 

hlustinni sem endar við hljóðhimnuna.  Hljóðhimnan telst hluti miðeyrans sem er 

loftfyllt holrúm. Í holrúmi miðeyrans eru þrjú afar smá bein sem nefnast í heild sinni 

heyrnarbein.  Beinin hafa hvert sitt heiti; steðji, ístað og hamar og tengjast 

hljóðhimnunni annars vegar og inneyranu hins vegar.  

Kokhlustin liggur frá miðeyranu niður í nefkok. Hlutverk kokhlustarinnar er að 

þrýstijafna innra hluta eyrans og losa vökva sem safnast hefur þar fyrir (Milner, 1971). 

Kokhlustin er yfirleitt lokuð en opnast þegar losa þarf þrýsting, það gerist þegar við 

geispum, kyngjum eða tyggjum (Gelfand, 1998). 

Inneyrað er innsti hluti eyrans og samanstendur af bogagöngum og líffæri sem nefnist 

kuðungur (Milner, 1971). Þegar hljóðbylgjur berast til eyrans skellur það á 

hljóðhimnunni og í sameiningu endurvarpa og magna heyrnarbeinin í miðeyranu 

hljóðbylgjunum frá hljóðhimnunni til inneyrans. Þegar hljóðbylgjurnar berast inn í 

inneyrað hreyfast örsmáar bifhárafrumur og vökvinn í inneyranu og taugaboðin berast 

áfram með heyrnartauginni til heilans sem skynjar þetta áreiti sem hljóð. Því hærra eða 

hvellara sem hljóðið er, því meiri verður titringurinn.  Lægri og dýpri hljóð valda hægari 

titringi í hljóðhimnunni.  Þegar bifhárafrumur starfa ekki eðlilega, vegna skemmda sem 

orðið hafa af meðal annars sjúkdómi, erfðum, öldrun eða hávaða, þá er heyrnin skert 

(Gelfand, 1998; Plack, 2005). 

2.2 Leiðniheyrnartap  

Öll skerðing á heyrn telst til heyrnarskerðingar. Heyrnarskerðing er  annars vegar af 

völdum leiðniheyrnartaps (e.conduction deafness) þar sem röskun verður á leiðni til 

innra eyra vegna vökvasöfnunar í miðeyra, rofs á hljóðhimnu eða vegna ístaðsherslis 

(e.otoclerosis) sem er eyrnasjúkdómur sem veldur leiðsluheyrnartapi vegna nýs beins 

sem myndast í kuðungnum.       Þetta bein er mjög æðaríkt og mjúkt í fyrstu en heyrnin 

hrörnar eftir því sem beinið stækkar og harðnar.  Um helmingur þeirra sem eru með 

ístaðshersli fá einnig suð í eyrum eða tinnítus.  Konur eru tvisvar sinnum líklegri til að fá 

þennan sjúkdóm en karlar og verða fyrstu einkenni oftast við unglingsaldur eða 14-15 

ára og nær hámarki um miðjan aldur (Marieb, Mallat og Wilhelm, 2008). 

Oftast verður leiðniheyrnartap vegna  röskunar á starfsemi miðeyrans sem veldur því 

að hljóð skilar sér ekki að fullu til kuðungsins en einnig getur þessi gerð 

heyrnarskerðingar stafað af mergsöfnun í hlustinni.  Einstaklingar með þessa gerð 

heyrnarskerðingar geta oftast notað heyrnartæki eða farið í skurðaðgerð (Moore, 

2004).  

2.3 Skyntaugatap 

Hins vegar er um að ræða heyrnarskerðingu vegna skyntaugataps sem verður vegna 

skemmda á bifhárafrumunum eða annarra skemmda á skyntaugum, til dæmis 

heyrnartauginni.  Algengast er að skyntaugatap hrjái aldraða (e.presbycusis) en 

skyntaugatap getur þó einnig orðið af öðrum völdum og má þar nefna 

hávaðaskemmdir, slys, æxli, slag og fæðingargalla.   

Eitt af hverjum 500 – 1000 fæddra barna fæðast með heyrnarskerðingu og er ekki alltaf 

hægt að greina orsakavaldinn. Hafi móðir fengið hettusótt, sárasótt eða rauða hunda á 

meðgöngu getur það valdið vansköpun á miðeyra eða innra eyra. Meðfædd 

heyrnarskerðing getur einnig verið af erfðafræðilegum toga, en að minnsta kosti fjögur 

gen eru þekkt sem valda heyrnarskerðingu.  Súrefnisskortur í fæðingu og fæðing fyrir 

tímann getur einnig leitt til skyntaugataps (Marriet, Mallat og Wilhelm, 

2008).Einstaklingar með þessa gerð heyrnarskerðingar geta nýtt heyrnartæki þó þau 

vegi ekki að fullu upp heyrnarskerðinguna..  Heyrnartækin eiga erfitt með að aðgreina 

hljóð, sérstaklega í háværu umhverfi eða þar sem mikið er af bakgrunnshljóðum. 

Skurðaðgerð gagnast fáum með skyntaugatap til að bæta heyrnina, ólíkt þeim með 

leiðniheyrnartap (Moore, 2004). 

 

3 Þjónusta við heyrnarskerta á Íslandi 

3.1 Upphaf heyrnarmælingar á Íslandi 

Heyrnarmælingar hófust 1962 í Heilsuverndarstöð Reykjavíkur og var meðferð 

heyrnarskertra þá í höndum háls, nef – og eyrnalækna.  Frumkvæði að því starfi áttu 

Zonta – systur, sem eru alþjóðleg þjónustusamtök stjórnenda í viðskiptum og 

starfsgreinum og vinnur hreyfingin að því að styrkja stöðu kvenna. Zonta – systur 

kostuðu starfsmann til náms í heyrnarmælingum og fjármögnuðu jafnframt búnað til 

heyrnarmælinga. Helsta baráttukona fyrir málefnum heyrnarskertra og sú sem stuðlaði 

að því að Zonta – systur tóku málefni þeirra upp í stefnuskrá sinni var Friede Ingibjörg 

Pálsdóttir Briem (1900 – 1997).  Árið 1966 var stofnuð heyrnardeild við 

Heilsuverndarstöð Reykjavíkur og var hún starfrækt til 1978 þegar Heyrnar – og 

talmeinastöð Íslands tók til starfa.  Fram að stofnun Heyrnar – og talmeinastöðvar 

Íslands þjónaði heyrnardeild Heilsuverndarstöðvar Reykjavíkur aðeins íbúum 

borgarinnar (Friede Ingibjörg Pálsdóttir Briem, 1997).   

3.2 Greining heyrnarskerðingar 

Heyrn er mæld á misjöfnum styrk í dB (desibel) og á mismunandi tíðni, sem mælt er í 

Hz (Hertz).  Eðlileg heyrn nemur hljóð á tíðnisviðinu á 0-20 db styrk,breytilegt eftir 

tíðni.  Því hærri styrk sem þarf til að einstaklingur nemi hljóð á ákveðnu tíðnisviði, því 

skertari er heyrnin. (HTÍ, e.d. - a).  Væg heyrnarskerðing er skilgreind á tíðnibilinu 20-40 

dB, meðalheyrnarskerðing á bilinu 41-70 dB, mikil heyrnarskerðing 71-95 dB. Mælist 

heyrn ekki fyrr en við tíðnina 120 dB er talað um heyrnarleysi (Martini, Read og 

Stephens, 1999). 

Þegar grunur leikur á heyrnarskerðingu  er einstaklingurinn heyrnarmældur. Nokkrar 

aðferðir eru til við að mæla heyrn, annars vegar huglægar mælingar og hins vegar 

hlutlægar mælingar.  Huglægar mælingar fara fram þegar einstaklingurinn getur tekið 

þátt í mælingunni og sagt til um hvaða hljóð hann heyrir og hvenær og eru nokkur próf 

til (Háskóli Íslands [HÍ], e.d.)  

Tónheyrnarpróf er algengasta huglæga heyrnarmælingin, annars vegar með 

loftleiðniprófi og hins vegar með beinleiðniprófi.Yfirleitt er gert tónheyrnarpróf áður en 

ráðist er í frekari rannsóknir og mælingar (Plack, 2005).   

Loftleiðnipróf fer fram í hljóðeinangruðum klefa og er annað eyrað mælt í einu., 

Einstaklingurinn sem mæla á fær heyrnartól og er beitt stöðluðum mælingaraðferðum 

og þannig leitað að heyrnarþröskuldi einstaklingsins.   

Beinleiðniprófið fer þannig fram að tóngjafi er staðsettur við höfuðkúpubeinið fyrir 

aftan eyrað og hljóðið berst þannig fram hjá miðeyranu inn til innra eyrans (HÍ, e.d.). 

Talheyrnarpróf er beitt til að finna út talgreiningu einstaklings sem á að fá heyrnartæki.  

Einstaklingurinn er látinn hlusta á orð í gegnum heyrnartól og þröskuldurinn mældur 

útfrá fjölda orða sem einstaklingurinn greinir (HÍ, e.d.). 

3.3 Heyrnarmælingar barna 

Notast er við hlutlægar mælingar og atferlismælingar á börnum, fötluðum 

einstaklingum sem eiga í örðugleikum með að tjá sig og á öðrum einstaklingum sem 

verið að er að rannsaka frekar (HÍ, e.d.)).   

Heyrnarmælingar taka mið af aldri barns.  Nýburar fara í emisson-mælingu sem fer 

fram með tölvu (Heyrnar – og talmeinastöð Íslands [HTÍ], e.d.-a) Mælt er á meðan 

barnið sefur.  Hlustarstykki er komið fyrir í eyra barnsins og heyrnin mæld þannig að að 

hljóðmerki sem jafngildir venjulegum talstyrk er gefið.  Tölvan skráir svo svarið þegar 

innra eyra barnsins nemur hljóðið, nemi innra eyrað hljóðið er það talið merki þessi að 

nýburinn sé með eðlilega heyrn (HTÍ, e.d.- b).   Frá árinu 2007 hafa öll börn sem fæðast 

á Landspítala-háskólasjúkrahúss verið heyrnarmæld en um 70% barna fæðast þar 

samkvæmt Velferðarráðuneytinu (2009).   

Áætlað er að um 10 börn af rúmlega 4000 sem fæðast árlega á Íslandi séu með skerta 

heyrn.  Áður en heyrnarmæling varð hluti af nýburamælingum, voru einungis börn í 

áhættuhópi heyrnarmæld, svo sem börn með ættarsögu um heyrnarskerðingu eða 

heyrnarleysi og fyrirburar.   Flest börn greinast með heyrnarskerðingu um 3,5 ára og 

felst nýburamælingin meðal annars í því að greina heyrnarskerðingu barna sem fyrst til 

þess að hægt sé að stuðla að eðlilegum málþroska þrátt fyrir heyrnarskerðinguna.   

Nýburar sem ekki tekst af einhverjum ástæðum að heyrnarmæla á Barnaspítala 

Hringsins er beint til Heyrnar – og talmeinastöðvar Íslands í heyrnarmælingu (Heyrnar – 

og talmeinastöð Íslands [HTÍ], e.d.-a). 

Þegar börn hafa náð sex mánaða aldri er beitt þrýstimælingu, þ.e. mældur er hversu 

mikill þrýstingur er í miðeyra barnsins. Vökvi í miðeyra getur valdið tímabundinni 

heyrnarskerðingu og er barninu þá vísað til sérfræðings.  Frá þriggja ára aldri er 

tónmælt með heyrnartólum, barnið er til dæmis látið gefa til kynna að það heyri hljóð 

með því að setja kubb í kassa (HTÍ, e.d.-a). 

Aðrar heyrnarmælingar hafa líka tíðkast á börnum, má þar nefna blikk-reflex prófið þar 

sem börn blikka við ákveðna tíðni hljóðs heyri þau eðlilega, miðað er við tíðnina 0,5 – 3 

kHz (kilohertz) og með hljóðáreiti á skalanum 70 – 75 dB (desibel).  Þurfi hærri styrk til 

að vekja viðbrögð barnsins er það greint heyrnarskert.  

 Boel-próf er þó algengasta aðferðin til að mæla heyrn barna og er það framkvæmt við 

fjögurra mánaða skoðun.  Boel – próf er einfalt í framkvæmd, bjöllu er klingt aftan við 

höfuð barns við hvort eyra í senn og athugað hvort það bregðist við hljóðinu.  Að lokum 

er það svo Free – felt prófið sem er gert á börnum á aldrinum sex mánaða til fjögurra 

ára, barnið er staðsett á milli tveggja hátalara og athugað er við hvaða tíðni og styrk 

barnið bregst við hljóðinu úr hátölurunum (HÍ, e.d.). 

3.4 Þegar heyrnarskerðingin greinist 

Foreldrar heyrnarskerts barns, sem hefur ekki verið greint uppgötva oft ekki strax að 

um heyrnarskerðingu geti verið að ræða.  Börn sem heyra síður efla oft önnur skynfæri, 

eins og sjón og skynjun. Þau geta til dæmis verða næmari fyrir breytingu á birtu þegar 

hurð er opnuð, numið titring í gólfi vegna hreyfingar og hreyfingar á lofti. Það er því 

ekki auðvelt að koma auga á heyrnarskerðinguna þar sem viðbrögð þeirra virðast svo 

eðlileg að mörgu leyti (Widex, e.d.).  

Eins og áður segir hefur verið tekin upp heyrnarmæling í nýburamælingunum og því 

greinist heyrnarskerðing fyrr hjá fleiri börnum en áður.  Þegar barn greinist 

heyrnarskert eru foreldrarnir fræddir um heyrnarskerðinguna og hvers eðlis hún er.  Í 

flestum tilfellum þarf barnið heyrnartæki til þess að geta lifað sem eðlilegustu lífi með 

heyrnarskerðingunni og fær það,ásamt foreldrunum leiðbeiningu um meðferð 

heyrnartækja.  Ef barnið er í leikskóla eða grunnskóla er athugað hvort því bjóðist 

einstaklingsmiðuð meðferð og úrræði í samræmi við þarfir þess og fötlun.  Sé barnið 

það mikið heyrnarskert að það þurfi að taka upp táknmál sem sitt móðurmál eða að 

kuðungsígræðsla komi til greina, þá eru viðeigandi meðferð og úrræði kynnt 

foreldrunum  (Bryndís Guðmundsdóttir, munnleg heimild, 19.janúar, 2010).   

Þegar fullorðnir einstaklingar missa heyrn verða áhrifin aðallega hljóðræn og á 

félagslega sviðinu.  Margir draga að byrja að nota heyrnartæki en þegar þeir byrja á því 

er það mikið áreiti í fyrstu þar sem þeir fara að heyra hljóð sem þau heyrðu takmarkað 

eða jafnvel alls ekki áður. Það er því mikið álag fyrir eyrun og þarf heilinn að aðlagast 

þessari nýju heyrn (Heyrnartækni, e.d.).  

Fullorðnum er einnig kennt að meðhöndla tækin og þeim gerð grein fyrir að samhliða því 

að þau heyri betur að þá magni tækin einnig bakgrunnshljóð sem geta verið óþægileg og 

truflandi, svo sem skrjáf í pappír. Það er erfitt að byrja að nota heyrnartæki og þótt það 

létti einstaklingnum lífið er það jafnframt mikið álag (HTÍ, e.d.-c). 

3.5 Sólborg leikskóli  

Sólborg er leikskóli í Reykjavík sem tók til starfa 1994 og er eini leikskólinn sem  býður 

mikið fötluðum börnum leikskólavist þar sem þau njóta samveru ófatlaðra jafnaldra.   Á 

leikskólanum eru fjórar deildir og eru á einni deildinni heyrnarlaus og heyrnarskert 

börn ásamt heyrandi börnum og eru töluð, þar bæði táknmál og íslenska. Táknmál er 

notað í daglegu starfi leikskólans og starfa bæði heyrandi og heyrnarlausir einstaklingar 

við leikskólann.   Sólborg starfar í anda heildtækrar skólastefnu/skóla án aðgreiningar 

með Salamanca-yfirlýsinguna til hliðsjónar (Leikskólar Reykjavíkur, 2002).    

http://heyrnartaekni.is/frodleikur/advenjastheyrnartaekjum/

Árið 2009 varð Sólborg að opinberum ráðgjafarskóla fyrir starfsfólk leikskóla sem vinna 

með heyrnarlausum og heyrnarskertum börnum á landsvísu og er sú ráðgjöf enn á 

tilraunastigi (Leikskólinn Sólborg, e.d.).  

3.6 Hlíðarskóli  

Hlíðaskóli er sá skóli í dag sem starfrækir táknmálssvið ætlað heyrnarlausum og 

heyrnarskertum nemendum þar sem þau fá sérhæfða kennslu og þjónustu.  Hlíðaskóli 

var sameinaður Vesturhlíðaskóla árið 2002 en Vesturhlíðaskóli,  gekk áður undir 

nafninu Heyrnleysingjaskólinn.   Heyrnleysingjaskólinn hét áður Málleysingjaskólinn og 

var stofnaður í Reykjavík 1906 (Hlíðaskóli, e.d.;Borgarskjalasafn Reykjavíkur, 2004).  

Hugmyndafræðin um skóla án aðgreiningar liggur að baki sameiningar 

Vesturhlíðarskóla við Hlíðarskóla. Sameiningin átti að auka möguleika heyrnarlausra og 

heyrnarskertra nemanda til náms og til félagslegra samskipta.  Námsskrá Hlíðaskóla er 

einstaklingsmiðuð og er nemendum á táknmálssviði raðað í bekki eftir 

einstaklingsbundnum þörfum þeirra. Bekkjarfyrirkomulagið er þrenns konar, 

tengslabekkir, bekkir með tveggja kennara kerfi og sérbekkir á táknmálssviði með 

takmarkaða þátttöku nemenda úr almenna bekkjarstarfinu (Hlíðaskóli, e.d.). 

3.7 Ráðgjafarþjónustan  

Ráðgjafarþjónustan varð upphaflega til í Heyrnleysingjaskólanum um 1984 og var 

hlutverk hennar að:  

 Fylgjast með námsgengi barna sem höfðu heyrnartæki en gengu í almennum 

grunnskóla víðs vegar um landið, fræða þau og kennurum þeirra og foreldrum um 

heyrnarskerðingu og hvaða áhrif hún getur haft á líf þeirra og námsframvindu.  Einnig 

hafði Ráðgjafarþjónustan forgöngu um fræðslunámskeið í samvinnu við ýmsa aðila, 

fyrir foreldra og starfsfólk sem hafði með heyrnarskert börn að gera á einhvern hátt. 

Vesturhlíðarskóli (hét áður Heyrnleysingjaskólinn) var ríkisrekinn skóli allt til ársins 

1996 er hann fluttist til Reykjavíkurborgar í kjölfar nýrra grunnskólalaga. Strax það 

haust var starfsemi Ráðgjafarþjónustunnar skert verulega og frá haustinu 1997 hefur 

hún ekki starfað.  Skólar og foreldrar leita nú í vaxandi mæli eftir sérfræðihjálp til 

undirritaðrar sem nú starfar á Heyrnar – og talmeinastöð Íslands og til 

Samskiptamiðstöðvar heyrnarlausra og heyrnarskertra (SHH) þar sem starfar 

leikskólakennari er sjálf hefur reynslu af því að vera heyrnarskert í almennum skóla.  Sú 

sérfræðihjálp getur aldrei orðið nægjanleg meðan ekki eru tök á að fylgjast með 

einstaklingunum – aðeins gefa almenna fræðslu og ráð (Heyrnarhjálp, 4.tbl, 2001, 

bls.31). 

Þegar börn fengu heyrnartæki frá Heyrnar- og talmeinastöð Íslands var það tilkynnt til 

Ráðgjafaþjónustunnar sem hafði í kjölfarið samband við heimili barnsins og skóla.  

Boðið var upp kennsluráðgjöf inn í skóla barnsins fyrir kennara og/eða skólann.  Gerð 

var úttekt á skólastofu barnsins og veitt ráðgjöf um það sem bæta þyrfti úr og fræðsla 

veidd um hjálpartæki sem gættu nýst barninu í skólanum.  Í framhaldinu var svo veitt 

símaráðgjöf til skólans eftir þörfum og óskum (Bryndís Guðmundsdóttir, 2001). 

 

Stór þáttur í starfi Ráðgjafaþjónustunnar var að bjóða börnum, sem gengu í almennan 

grunnskóla til vikulangrar dvalar í Vesturhlíðarskóla.  Þar fengu börnin að kynnast 

öðum börnum með heyrnartæki og staða þeirra í námsgreinum, samskiptum og fleiru 

könnuð. Í lok námskeiðs voru foreldrar barnanna kölluð saman, ásamt sérkennara 

Ráðgjafarþjónustunnar og niðurstöðurnar ræddar (Bryndís Guðmundsdóttir, 2001). 

 

Svo þarf að bæta inn í texta með tölu heyrnarskertra barna að árið 2001 voru 130 börn 

á aldrinum 0-20 ára með heyrnartæki. Til viðbótar eru börn sem heyra aðeins með 

öðru eyranu og síðan börn sem vegna langvarandi eyrnabólgna eru heyrnarskert vegna 

þessa á skólagöngunni.   

3.8 Heyrnar- og talmeinastöð Íslands 

Heyrnar- og talmeinastöð Íslands, hér eftir nefnd HTÍ, tók við heyrnarmælingum af 

Heilsuverndarstöðinni árið 1979 og starfar samkvæmt lögum nr. 35/1978. HTÍ þjónar 

öllum sem þjást af heyrnarskerðingu af hvaða tagi sem er, einnig þeim sem eru með 

talmein. Um 12.000 einstaklingar heimsækja HTÍ ár hvert og sinnir stöðin einnig 

fræðslu og rannsóknum á sviði heyrnar – og talmála (HTÍ, e.d. – d).   

3.9 Samskiptamiðstöð heyrnarlausra og heyrnarskertra  

Árið 1990 voru samþykkt lög um Samskiptamiðstöð heyrnarlausra og heyrnarskertra, 

hér eftir nefnt SHH. Miðstöðin er brauðryðjandi í málefnum heyrnarlausra og málsvari 

þeirra sem hafa táknmál að móðurmáli.  Þannig hafa þau eflt táknmálskennslu í landinu 

og stuðlað að því að táknmál sé  viðurkennt sem móðurmál heyrnarlausra og að til 

staðar séu túlkar fyrir heyrnarlausa.  Fyrir heyrnarskerta hafa þau rekið 

ráðgjafarþjónustu sem ætluð er sérstaklega foreldrum heyrnarskertra barna þar sem 

þau fá ráðgjöf í framhaldi af greiningu barna sinna.  Einnig veita þau ráðgjöf og kennslu 

(Samskiptamiðstöð heyrnarlausra og heyrnarskertra, e.d.). 

3.10 Heyrnarhjálp 

Fyrstu landssamtök heyrnarskertra var Heyrnarhjálp sem stofnuð var 1937 og þjónar 

þeim sem hafa misst heyrn að hluta eða alveg, sem þjást af eyrnasuði og öðrum 

vandkvæðum sem snúa að heyrn.  Félagið naut að hluta styrks frá ríkinu og flutti inn 

heyrnartæki, seldi þau og veitti notendum þeirra, þjónustu hvort sem þeir bjuggu á 

höfuðborgarsvæðinu eða úti á landsbyggðinni.  Heyrnarhjálp var eini innflutningsaðili 

heyrnartækja til ársins 1994 og seldu þeir Heyrnar – og talmeinastöð Íslands tæki.  Í 

dag starfar félagið að því að standa vörð um hagsmuni félagsmanna sinna og vinna 

markvisst að því að efla skilning almennings á fötlun heyrnarinnar, meðal annars með 

útgáfu fræðsluefnis, fréttabréfs og bæklinga.  Einnig vinnur félagið forvarnarstarf á 

vettvangi heyrnarverndar og fylgist með þróun á sviði heyrnar – og hjálpartækja fyrir 

heyrnarskerta og svo sem með auknu framboði á hjálpartækjum til þess að bæta 

aðgengi heyrnarskertra að samfélaginu (Heyrnarhjálp, e.d.) 

3.11 Aðrir þjónustuaðilar  

Til viðbótar ofangreindum þjónustuaðilum eru einkareknar þjónustustöðvar sem veita 

almenna þjónustu við heyrnarskerta og er þar með talið heyrnarmæling, ráðgjöf vegna 

heyrnartækjakaupa, heyrnartæki og fylgihlutir þeirra.  Má þar nefna Heyrnartækni  og 

Heyrn. 

4 Hugtök og kenningar í fötlunarfræðum 

Heyrnarskerðing er skilgreind sem fötlun í lögum um málefni fatlaðra nr. 59/1992. 

Fjölmargar rannsóknir hafa verið gerðar um áhrif fötlunar á sjálfsmynd og líðan 

einstaklinga og lá beinast við að skoða fræðilegu hlið heyrnarskerðingarinnar sem 

fötlun.  

4.1 Læknisfræðilega sjónarhornið 

Læknisfræðilega sjónarhornið byggir á að skerðing (e.impairment) og fötlun 

(e.disability) sé nánast hið sama.  Skerðingin er ákveðinn galli og er innra með 

einstaklingnum og þessi skerðing leiðir til fötlunar. Þetta sjónarhorn byggir einnig á því 

að fötlun sé líkamlegs eðlis, fötlun sé klínískt fyrirbæri og beri að meðhöndla af 

fagmönnum læknastéttarinnar.  Fólk með fötlun er álitið sjúklingar, sem þarfnast 

samúðar og umönnunar og er skilgreint sem vanhæft eða óvirkt á meðan fólk án 

fötlunar eru taldir eðlilegir einstaklingar. Fötlun er þó ekkert annað en samheiti yfir 

einstaklinga sem eiga það sameiginlegt að hafa ekki sömu virkni á öllum sviðum og fólk 

sem telst eðlilegt  Fólk með fötlun er skilgreint út frá fötluninni og allt þeirra líf byggir á 

því (Shakespeare, 1998).  

Bandaríski félagsfræðingurinn Talcott  Parsons(1951) er einn af þeim sem rekja má hið 

læknisfræðilega sjónarhorn til. Læknisfræðilega sjónarhornið ríkti mest alla síðustu öld 

og hefur sterk ítök enn þann daginn í dag, þrátt fyrir að hafa mætt mikilli gagnrýni.  Á 

seinni hluta sjötta áratugar síðustu aldar lagði Parsons fram kenningu sína um hlutverk 

sjúklingsins (e.sick role). Sá sem er í hlutverki sjúklingsins er undanþeginn ábyrgðinni á 

fötluninni þar sem hann ræður henni ekki.  Einnig er hann undanþeginn eðlilegum 

félagslegum skyldum.  Að vera sjúklingur fylgir ákveðið hlutverk, skyldur sem honum 

ber að uppfylla.  Það er ekki óskastaða neins að vera sjúklingur og krafa er um að vera 

heilbrigður og hætta að vera sjúklingur.  Um leið og sjúklingurinn leitar bata verður 

hann háður öðrum vegna veikinda sinna, til dæmis sjúkraþjálfaranum eða lækninum. 

Heilbrigði er að mati Parsons hið eðlilega ástand og sjúkdómar afbrigðilegt ástand.  

Þessi kenning hans varð meðal annars til þess að félagsfræðin fór að líta til ástands sem 

hafði í gegnum tíðina verið álitið tilheyra læknisfræðinni og líffræðinni og það tekið til 

skoðunar hvernig samfélagið líti á fötlun og á þá sem skera sig úr vegna fötlunar sinnar  

(Segall, 1976). 

Allmargir beita læknisfræðilegu sjónarhorni gagnvart fötlun, jafnt fagfólk í heilbrigðis- 

og félagsþjónustu og almenningur (Rannveig Traustadóttir, 2006). 

4.2 Fötlunarfræðin 

Í kjölfar aukinnar umræðu um fötlun, áhrif  fötlunar á líf fólks og auknar kröfur fólks 

með fötlun, ný fræðigrein, fötlunarfræði, litið dagsins ljós.  Meðalaldur þjóða hefur 

hækkað og lífslíkur fólks með fötlun aukist og því hefur þeim jafnframt fjölgað.  

Fötlunarfræði er að festa sig í sessi sem þverfræðileg fræðigrein og ólíkt 

læknisfræðilega líkaninu er það fólk með fólk sem á stærstan þátt í að fötlunarfræðin 

varð til sem fræðigrein (Rannveig Traustadóttir 2009).  Fötlunarfræðin sem fræðigrein 

er þó tiltölulega ung en tilkoma hennar hefur orðið til þess að ný sjónarhorn á fötlun 

hafa orðið til (Barnes, Oliver og Barton, 2002; Rannveig Traustadóttir, 2006).    

4.2.1 Félagslega sjónarhornið 

Félagslegt sjónarhorn hefur rutt sér til rúms og samkvæmt Michael Oliver (1996), 

prófessor í fötlunarfræðum hafnar hann læknisfræðilegum líkönum um fötlun og 

leggur fram líkan félagslegs sjónarhorns.  Í stað þess að fötlun sé álitin sem frávik eða 

sorgleg örlög einstaklings er athyglinni beint að umhverfi þess sem er með fötlun, og 

hvaða takmörkunum og fordómum hann mætir í umhverfi sínu vegna fötlunar sinnar 

(Albrecht, Seelman og Bury, 2001; Oliver, 1996; Rannveig Traustadóttir, 2006).   

Félagslega sjónarhornið hefur fengið jákvæðar viðtökur hjá fólki með fötlun þar sem 

þau fundu tengsl við eigin reynslu.  Sjónarhornið útilokar þó ekki að fötlun fylgi 

líkamlegir sjúkdómar sem þurfi að meðhöndla af læknisfræðinni. Veikindi og fötlun er 

þó ekki það sama samkvæmt félagslega sjónarhorninu.  Fötlun er langvarandi félagsleg 

staða og ekki hlutverk lækna að meðhöndla fötlunina, heldur veikindin (Oliver, 1996). 

Erving Goffmann, bandarískur félagsfræðingur setti mark sitt á fötlunarfræðina og var 

einn af upphafsmönnum þeirra sem studdu félagslega sjónarhornið.  Hann lagði 

áherslu  á að sýna fram á að frávik væru félagslega sköpuð og fjallaði um altækar 

stofnanir (e.total institutions) og áhrif þeirra stofnana á líf einstaklinga sem þar bjuggu. 

Goffmann taldi fangelsi, sjúkrahús, sólarhringsstofnanir, skip og klaustur meðal altækra 

stofnana.   Kenning Goffmanns kom fram í bók hans Asylum og þótti 

brautryðjendaverk. Þar vakti hann einnig athygli fólks á neikvæðum áhrifum 

sólarhringsstofnana á íbúa þeirra, meðal annars fólks búsett á geðsjúkrahúsum og 

stofnunum fyrir fólk með fötlun. Þær mættu aukinni gagnrýni og í kjölfarið var farið í 

umbætur í málefnum fólks með fötlun (Burns, 1992). 

Rannveig Traustadóttir(2006) bendir á að félagslega sjónarhornið afmái 

sjúkdómsvæðinguna sem hefur verið fylgifiskur fötlunar.  Fólk með fötlun séu ekki 

afbrigði eða ævilangir sjúklingar þótt þau sé með fötlun. 

Fötlun varð til sem hugtak samkvæmt Finkelstein þegar iðnbyltingin hófst og fólk var 

flokkað ýmist sem vinnandi afl eða þau sem ekki gátu afkastað til jafns við hina á 

atvinnumarkaði, þau voru ekki liðtæk í færibandavinnunni sem var að ryðja sér til 

rúms. (Shakespeare, 1998). Líkanið hefur þó verið gagnrýnt, líka af stuðningsmönnum 

þess fyrir að líta framhjá skerðingunni sem fylgir fötlun og áhrifum hennar, á líf fólks 

með fötlun óháð umhverfisáhrifum (Rannveig Traustadóttir, 2006). 

4.2.2 Norræna tengslasjónarhornið 

Þótt ekki sé ein skoðun um fötlun ríkjandi á Norðurlöndum virðist þó vera til staðar 

sameiginlegur grundvöllur um skilgreiningu á fötlun að mati norska fræðimannsins Jan 

Tøssebro(2003). Hann telur þann grundvöll byggja á áherslunni á tengsl hins fatlaða og 

umhverfisins sem vísar til heiti norræna tengslasjónarhornsins.  Um 1960 kom hugtakið 

fötlun fyrst fram, sem á norsku er funksjonshemming og var ætlunin að finna nýtt orð 

yfir hugtak sem hafði á sér neikvæða mynd, samanber handikap á norsku.  Það hafði 

ekki tíðkast í Noregi að nota eitt orð yfir alla með fötlun, heldur var vísað til skerðingar 

hvers og eins, eins og til dæmis heyrnarskertir, sjónskertir og lamaðir.  Samhliða því að 

hugtakið fötlun varð til var lögð áhersla á að fólk með fötlun ættu ekki einvörðungu að 

aðlaga sig umhverfinu, heldur ætti umhverfið einnig að laga sig að þeim.  Þetta taldi 

Tøssebro (2003) vera grunninn að tengslasjónarhorninu en hann taldi líka að 

sjónarhornið byggðist á þremur meginatriðum.  Það er: (1) Fötlun er misræmi milli 

einstaklingsins og samfélags; þetta tvennt fellur ekki saman.   Umhverfið mætir ekki 

einstaklingnum þar sem hann er staddur og ekki er gert ráð fyrir að fólk hafi 

mismunandi þarfir, getu eða sé á einhvern hátt frábrugðið hvert öðru. (2) Fötlun er 

bundin aðstæðum.    Heyrnarlaus einstaklingur er til dæmis ekki heyrnarlaus þegar 

hann les eða blindir heyrnarlausir þegar þeir tala.  Hreyfihamlaður einstaklingur mætir 

ekki hindrun þegar hann horfir á sjónvarpið og svo framvegis.  (3) Fötlun er afstæð og 

hluti af ferli, ekki annað hvort eða.  Sem dæmi má nefna var  þroskahömlun skilgreind 

samkvæmt ákveðinni greindarvísitölu á 20. öld, í Evrópu telst einstaklingur með 

greindarvísitölu á bilinu 50 til 85 stig, vera með þroskahömlun (Rannveig Traustadóttir, 

2003). 

Skilgreining á fötlun á Norðurlöndum er fyrst og fremst pólitískur að mati Tøssebro 

(2003).  Fötlun er skilgreint sem félagslegt fyrirbæri í umræðu um fötlun og þegar rætt 

er um hvaða skilning ber að leggja í fötlun. Læknisfræðilega líkanið tekur svo við þegar 

kemur að opinberri þjónustu eins og bótagreiðslum, félagsþjónustu og sérkennslu 

(Rannveig Traustadóttir, 2003).  

4.2.3 Breska félagslega líkanið um fötlun  

Þekktasta en þó umdeilt er breska félagslega líkanið sem deilir á hið læknisfræðilega og 

hefur hlotið mikla athygli bæði fræðimanna og fólks með fötlun.  Upphaflega komu 

hugmyndir um líkanið frá samtökum fatlaðs fólks í Bretlandi sem nefnast Union of the 

Physically Impaired Against Segregation (UPIAS) (Rannveig Traustadóttir, 2003). 

1976 gáfu þessi samtök frá sér tilkynningu þess efnis að fólk með fötlun sé fatlað af 

samfélaginu og að fötlunin stafi af þeirri undirokun sem einkennir tengslin milli fólks 

með fötlun annars vegar og almennings hins vegar.  Auk þess sem þau vísa til þess að 

samfélagið setji fólki með fötlun skorður, þá vísa þau í muninn á milli s líkamlegrar 

skerðingar og félagslegra hindrana vegna takmarkaðra virkni og fötlunar.   Skerðing og 

fötlun er ekki hið sama og fræðikonan Carol Thomas benti á að líkanið hafnar því að 

skerðingin orsaki fötlun.   Fötlun er þannig talin afleiðing félagslegra hindrana og áhrifa 

sem takmarkar fólk með skerðingu (Rannveig Traustadóttir, 2003). 

Líkanið endurskilgreinir þannig fötlun, það er ekki lengur regnhlífarheiti yfir skerðingar, 

heldur þær félagslegu hindranir sem fólk með skerðingar, andlegar og líkamlegir mætir.  

Þessar hindranir geta verið aðgengi, fordómar eða neikvæð viðhorf sem á einhvern 

hátt hindra einstaklinginn í að taka fullan þátt., Það mætir félagslegri undirokun eins og 

upphaflega er vísað til og margir einstaklingar með fötlun hafa tekið þessari 

skilgreiningu fagnandi,  umhverfið takmarki þau, en ekki skerðingin sjálf.   Þetta hefur 

jafnframt gefið byr í jafnréttisbaráttu fólks með fötlun og varpað ljósi á hindranir sem 

fólk með fötlun mætir  eins og til dæmis í samgöngum, húsnæðismálum, menntun, 

heilbrigðis- og velferðarþjónustu og svo má lengi telja (Rannveig Traustadóttir, 2003). 

Líkanið hefur þó verið gagnrýnt fyrir að gera upp á milli fólks með fötlun, það falla ekki 

allir hópar fötlunar að líkaninu eins og til dæmis fólk með þroskahömlun, geðræna 

erfiðleika og heyrnarskertir einstaklingar.  Eins hefur líkanið verið gagnrýnt fyrir að 

alhæfa um að allar hindranir sem fólk með fötlun upplifi sé af félagslegum toga.  

Hugtakið fötlun hefur verið þróað en skerðingin er skilin eftir handa læknisfræðinni að 

þróa og skilgreina.  Líkanið er af gagnrýnendum talið fremur þröngt og bendir Carol 

Thomas á að menningarlegir þættir og persónuleg reynsla er sniðgengin á meðan 

einblínt er á félagslegar hindranir og því sem snýr að efnislegum þáttum (Rannveig 

Traustadóttir, 2003). 

 Þessi þrönga skilgreining og hvernig líkanið gerir upp á milli hópa (vegna fötlunar, 

kynþátta, menningar, þjóðernishópa og fleira) veldur því að sumir telja líkanið 

ónothæft og það þurfi að endurskoða frá grunni (Rannveig Traustadóttir, 2003). 

 

5 Heyrnarskerðing og afleiðingar hennar 

5.1 Erlendar rannsóknir á heyrnarskertum. 

Thomas Clausen (2003) rannsakaði á vegum Félagsvísindastofnunar í Danmörku 

(Socialforskningsinstituttet) áhrif og afleiðingar heyrnarskerðingar í fólks í atvinnulífinu, 

í menntakerfinu og á félagslega velferð þess og var hún gefin út 2003.  Tilgangur 

rannsóknarinnar var að komast að því í hversu miklum mæli heyrnarskerðing 

takmarkar þátttöku hins heyrnarskerta í daglegu lífi.  Gengið var út frá því í  

rannsókninni að hinn heyrnarskerti ætti jafna möguleika á við aðra að taka þátt í 

samfélaginu og lifa eðlilegu lífi.    

Þátttakendur rannsóknarinnar voru 1600 manns búsettir í Árósum og nágrenni og var  

lagður fyrir þá spurningalisti auk þess sem nokkur einstaklingsviðtöl voru tekin við 

þátttakendur.  Í Danmörku eru um 500.000 með heyrnarskerðingu, þar af nota 200-

300.000 við heyrnartæki og 5.000 eru heyrnarlausir.   

Rannsóknin leiddi í ljós að því meiri sem heyrnarskerðingin var og því minni stuðnings 

sem einstaklingur naut vegna heyrnarskerðingar sinnar, því meiri voru áhrif 

skerðingarinnar.  Samskiptamöguleikar hins heyrnarskerta voru takmarkaðri en þeirra 

með óskerta heyrn og þar af leiðandi tókst honum ekki að taka fullan þátt í samfélaginu 

(Clausen, 2003).   

Samkvæmt Clausen (2003) þá er heyrnin aðalforsenda samskipta, sé heyrninni 

ábótavant hefur það áhrif á samskiptagetu fólks.  Þátttakendur í rannsókninni bentu 

meðal annars á mismunun sem þau verða fyrir vegna heyrnarskerðingar sinnar í hinu 

heyrandi samfélagi.  Einn þátttakendanna nefndi fréttaflutning vegna 

hryðjuverkaárásanna á Bandaríkin þann 11.september, 2001.  Svo dögum skipti voru 

sagðar fréttir frá atburðunum en þær voru ekki textaðar sem varð til þess að hann gat 

ekki fylgst með fréttunum og gat ekki leitað sér almennilegra upplýsinga fyrr en 

fréttablöðin komu út.  Varð það til þess að hann upplifði sig utanveltu  þar sem hann 

gat ekki tekið þátt í umræðum um fréttirnar. 

Þegar litið var til atvinnulífsins leiddu niðurstöður í ljós að heyrnarskertir einstaklingar á 

atvinnumarkaði  mættu ýmsum hindrunum vegna skerðingar sinnar og hafði hún 

jafnframt áhrif á atvinnuþátttöku þeirra og stöðu á atvinnumarkaði.  Hlutfallsleg 

þátttaka heyrnarskertra á atvinnumarkaði reyndist 10% lægri og atvinnuleysi meðal 

heyrnarskertra var helmingi hærra en á landsvísu.  Jafnframt var fjöldi þeirra sem fóru 

fyrr á eftirlaun helmingi fleiri meðal heyrnarskertra þegar aldri var stýrt.  Greining 

gagna leiddi þó í ljós að væri menntunarstigi stýrt reyndist fótfesta heyrnarskertra á 

atvinnumarkaði meiri. Þrátt fyrir að heyrnarskerðingin geti haft áhrif á möguleika 

þeirra til atvinnuþátttöku þá töldu fæstir að heyrnarskerðingin hefði áhrif á starfsþróun 

þeirra né að þeir þyrftu á sérstakri aðlögun að halda á vinnustað (Clausen, 2003). 

Virk þátttaka í atvinnulífinu krefst samskipta og til þess að geta átt góð samskipti þarf 

félagsfærnin að vera góð.  Heyrnarskertir einstaklingar geta lent í örðugleikum vegna 

takmarkana þeirra í samskiptum og þar af leiðandi geta þeir ekki þróað félagslega færni 

sína til fulls. Þátttakendurnir upplifðu almennt meiri þreytu, andlega og líkamlega að 

loknum vinnudegi. Þeir kváðust ekki fá jafn mikinn stuðning frá vinnuveitendum, 

yfirmönnum og samstarfsfélögum og upplifðu meiri stríðni frá samstarfsfélögum en 

aðrir. Umfang vandkvæðanna reyndist þó bundið heyrnargetunni, því minni sem hún 

var, því fleiri voru vandamálin. Fólk með heyrnarskerðingu helst almennt verr á 

atvinnumarkaði heldur en fólk með óskerta heyrn og mældist líka samband á milli þess 

og heyrnargetu einstaklingsins.  Þó mældist starfsánægja þátttakenda á 

atvinnumarkaði ekki minni en almennt (Clausen, 2003). 

Í menntakerfinu eru kennsluaðferðir almennt byggðar á hljóðrænum samskiptum sem 

getur takmarkað þátttöku heyrnarskerta nemandans séu ekki til staðar úrræði til að 

auðvelda honum þátttöku.   Þegar litið var til námsvals heyrnarskertra reyndist ekki 

marktækur munur á þeirra námsvali og nemenda með óskerta heyrn. Þátttakendur 

töldu að heyrnarskerðingin hefði ekki mikil áhrif á að þeir myndu nýta nám sitt í starfi.  

Þegar spurt var um notkun hjálpartækja í námi þá reyndist fjórði hver hafa stuðst við 

hjálpartæki í starfi sínu og hefur tíðni notkunar aukist síðustu áratugi.   Þeir sem fundu 

mest fyrir vandkvæðum í námi tengdum heyrninni kenndu um skorti á vilja 

samnemenda sinna og kennara í að taka tillit til heyrnarskerðingar þeirra.  Helmingur 

þátttakenda sem höfðu verið í námi fundu þannig fyrir áhugaleysi kennara til að mæta 

þörfum þeirra vegna heyrnarskerðingarinnar í kennslunni.  Andleg þreyta nemandans 

að loknum skóladegi mældist meiri eftir því sem hann mætti fleiri heyrnartengdum 

vandkvæðum í námi og áttu þessir sömu nemendur jafnframt færri vini í skólanum og 

færri frístundir aflögu heldur en þeir sem mættu litlum eða engum heyrnartengdum 

vandkvæðum í námi.   Þörfin fyrir stuðningsnet mældist einnig meiri eftir því sem 

nemandi glímdi við fleiri vandkvæði vegna heyrnarinnar (Clausen, 2003). 

Þegar félagslega hliðin var skoðuð leiddi gagnagreining það í ljós að heyrnarskerðing út 

af fyrir sig virtist ekki hafa áhrif á hvort að þátttakendurnir stofnuðu til sambands eða 

ekki miðað við aðra.  Aftur á móti fundust tengsl á milli þess hvenær heyrnarskerðing 

varð og hvort þeir stofnuðu til fjölskyldu.  Þannig voru færri sem stofnuðu til fjölskyldu 



  

20 

 

sem voru með meðfædda heyrnarskerðingu eða hlutu skerta heyrn snemma á 

lífsleiðinni heldur en þeir sem hlutu skerta heyrn síðar á lífsleiðinni.  Einnig kom í ljós 

að því meiri sem heyrnarskerðingin var  því neikvæðari upplifun höfðu þátttakendur af 

samskiptum við börn sín og af fjölskyldulífi.  Félagsleg einangrun mældist meiri hjá 

þeim sem höfðu meiri heyrnarskerðingu en almennt virtust þátttakendur ekki 

umgangast vini sína minna en fólk með óskerta heyrn.  Þátttakendur sögðust almennt 

upplifa skilning frá þeim sem þeir ættu í samskiptum við vegna heyrnarskerðingarinnar 

en játtu því að þeir væru tregir til þess að upplýsa ókunnuga um heyrnarskerðingu sína 

(Clausen, 2003). 

Persónuleg velferð hins heyrnarskerta virtist samkvæmt niðurstöðum rannsóknarinnar 

háð því hversu mikla félagslega einangrun og takmörkun í samskiptum þeir upplifðu 

vegna heyrnarskerðingarinnar. Langvarandi erfiðleikar á þessum sviðum leiddi til þess 

að sjálfsálit og sjálfstraust þeirra minnkaði.   Í ljós kom að heyrnarskertir einstaklingar 

eru helmingi líklegri til þess að þjást af geðrænum kvillum en fólk almennt. Því meiri 

sem heyrnarskerðingin er því stærra er hlutfall einstaklinga með geðræn vandamál. Á 

sama hátt voru heyrnarskertir einstaklingar sem hvorki voru á vinnumarkaði né í námi 

líklegri til að kljást við geðræn vandmál en aðrir sambærilega heyrnarskertir með vinnu 

eða í námi. Niðurstaða könnunarinnar í heild sýnir að heyrnarskerðingin takmarkar 

þátttöku í daglegu lífi og hefur áhrif á lífsstíl þeirra sem tóku þátt í rannsókninni. 

Rúmlega helmingur upplifði sig fatlaða vegna heyrnarskerðingarinnar og að þeir gætu 

ekki lifað því lífi sem þeir óskuðu sér vegna hennar.   Almennt búa heyrnarskertir við 

skert lífsgæði en umfang skerðingarinnar er háð því hvort þeir njóti viðeigandi úrræða 

og skilnings vegna heyrnarskerðingarinnar og einnig hversu mikil heyrnarskerðingin er 

(Clausen,2003.) 

Niels-Henrik M. Hansen gerði rannsókn í Danmörku sem var samstarfsverkefni 

Helsefonden, Rannsóknarseturs æskulýðsins (Center for Ungdomsforskning) og Learnig 

lab Danmark, Pædagogisk Universitet. Árið 2006 var skýrslan gefin út undir heitinu 

„Ung og heyrnarskert“ (“Ung og hørehæmmet”) og var henni ætlað að varpa ljósi á 

líðan og afkomu ungs, heyrnarskerts fólks í Danmörku.  Rannsóknin  náði til 

heyrnarskertra frá fæðingu eða sem hlutu skerta heyrn snemma á lífsleiðinni og voru á 

aldrinum 15 til 35 ára. Lagðir voru spurningalistar fyrir þátttakendur auk þess sem 

nokkur einstaklingsviðtöl voru tekin.   Tólfhundruð spurningalistar voru sendir til þessa 

hóps og svöruðu 445 einstaklingar.   

Heyrnarskerðing er ósýnileg fötlun sem fæstir taka eftir og skapar það þessum hóp 

sérstöðu í samfélaginu.  Hið þversagnarkennda er að í skjóli ósýnileika fötlunar sinnar  

nýtur þessi hópur nokkurs frelsi en sem jafnframt getur orðið þeim fjötur um fót.  Þar 

sem afleiðingar heyrnarskerðingar er hvorki þeim heyrnarskerta né umhverfi þeirra að 

fullu ljós er nokkuð erfitt að festa fingur á sérþarfir og vandamál þeirra  eru í raun.   

Rannsókninni var ætlað að reyna að finna þau svör og varpa ljósi á stöðu þessa hóps 

(Hansen, 2006). 

Meðal þátttakenda voru einstaklingar með mismikla heyrnarskerðingu og var staða 

þeirra innan samfélagsins mismunandi.  Um 30% svarenda var með meðalmikla 

heyrnarskerðingu, 28% með væga heyrnarskerðingu og önnur 28% með mikla 

heyrnarskerðingu.  Þeir sem voru greindir heyrnarlausir voru undanskildir í 

rannsókninni þar sem þeir hafa táknmál sem móðurmál. Þar sem rannsóknin átti að ná 

til þeirra sem nota talmál sem móðurmál voru daufblindir sem nota talmál hafðir með í 

rannsókninni (Hansen, 2006). 

Flestir svarenda eða 41% voru í starfi, 27% voru í framhaldsskólanámi eða sambærilegu 

námi, 15% í framhaldsnámi, 9% voru atvinnulausir og 8% voru lífeyrisþegar. 

Hansen (2006) bendir á að samfélagið gerir ákveðnar kröfur um hvernig fólk á almennt 

að klæðast og haga sér og að stöðugt sé varpað fram staðalímyndum sem ungt fólk 

reynir að fylgja til að falla inn í samfélagið og vera hluti af hópnum.  Ungt, heyrnarskert 

fólk er vegna heyrnarskerðingarinnar hluti af jaðarhóp og er hættara vegna þess að 

skera sig út úr. Þar að auki getur heyrnarskerðingin valdið því að þau geti ekki átt 

eðlileg samskipti við jafnaldra sína.  Þau einangrast frá hópnum þar sem þau eru 

„öðruvísi“ og það torveldar þeim að verða hluti af vinahópi.  Samskipti í 

nútímasamfélagi eru hröð og það þarf að túlka þau og skilja samtímis. Fyrir einstakling  

með skert skynfæri getur það verið erfitt.   

Til að fá sem skýrasta mynd af stöðu einstaklinganna í samfélaginu og líðan þeirra var 

spurt út í mismunandi þætti í lífi þeirra.  Líðan þeirra og árangur annars vegar í námi og 

hins vegar í starfi var skoðuð.  Farið var vel í samskipti þeirra við það fólk sem þau áttu í 

daglegum samskiptum við og upplifun þeirra af þeim samskiptum. Þau voru spurð 

hvaða áhrif þau teldu að heyrnarskerðingin hefði á þau samskipti. Þá var persónuleg 

velferð þeirra og lífsgæði könnuð og þau spurð hvaða áhrif heyrnarskerðingin hefði á 

þessa þætti (Hansen, 2006). 

Helstu niðurstöður rannsóknarinnar sýna að nokkur tengsl eru á milli þess hve mikil 

heyrnarskerðingin er og hversu miklum hindrunum svarendur mæta vegna 

heyrnarskerðingarinnar. Upplifun þeirra af þeim hindrunum var þó háð hversu 

meðvituð þau voru um hindranirnar og hvað þau gerðu til að gera umhverfinu ljóst að 

þau væru með skerta heyrn.   Hansen (2006) bendir á að velgengni í grunnskóla virðist 

hafa áhrif á almenna líðan þeirra. og hvernig þeim gengur að fóta sig í samfélaginu eftir 

að grunnskóla lýkur.  Þannig leið þeim verst í grunnskóla sem áttu í mestum 

erfiðleikum í náminu og hlutu lítinn stuðning frá kennaranum og samnemendum vegna 

heyrnarskerðingarinnar sinnar en meirihluti svarenda eða 85% höfðu gengið í 

almennan grunnskóla.  Námsárangur þeirra valt svo líka að mörgu leyti á því hvernig 

námsefninu væri miðlað til þeirra.  Kennsluaðferðir í almennum grunnskólum eru að 

megninu til byggðar upp á hljóðrænu formi og miðlar kennarinn gjarnan námsefninu til 

nemenda í formi fyrirlestra og munnlegrar tilsagna., Slíkar kennsluaðferðir vald 

heyrnarskertum nemendum örðugleikum og hann getur orðið af mikilvægum hlutum 

námsefnisins vegna þessa og heldur ekki í við aðra nemendur.   Stuðningur við 

heyrnarskerta nemendur skipti líka sköpum þar sem að þeir nemendur sem upplifðu að 

þau nutu stuðnings þorðu frekar að biðja um þá aðstoð sem þeir þyrftu.  

Hansen (2006) bar saman heyrnarskerðingu svarenda og hversu mikið tillit kennarar og 

samnemendur hefðu sýnt þeim. Í ljós kom að því minni sem heyrnarskerðingin var því 

minna tillit var tekið til þeirra.  Hann taldi skýringuna geta legið í að auðveldara væri að 

skilgreina sérþarfir einstaklinga með mikla heyrnarskerðingu en þeirra með litla 

heyrnarskerðingu. Ekki virðist í rannsókninni hafa verið tekið tillit til mismunandi getu 

heyrnarskertra nemanda til að greina milli hljóða.    

Almennt reiddi þeim nemendum best af í lífinu sem gekk vel í skóla, hlutu  stuðning og 

voru ekki félagslega einangruð.  Nemendur sem höfðu átt erfitt uppdráttar í grunnskóla 

áttu erfiðast með að fóta sig í samfélaginu eftir að grunnskóla lauk auk þess að vera 

stærsti hópurinn meðal þeirra sem voru atvinnulaus eða lífeyrisþegar (Hansen, 2006). 

Erfitt reyndist ná fram marktækum niðurstöðum frá heyrnarskertum einstaklingum á 

atvinnumarkaði þar sem lítill hluti þeirra var búinn að vera lengi á atvinnumarkaði enda 

voru svarendur á aldrinum 15-35 ára.  Hansen (2006) taldi sig þó geta greint að staða 

ungra, heyrnarskertra á atvinnumarkaði væri veik. Heyrnarskerðingin takmarkaði 

möguleika þeirra á atvinnutækifærum og að stöðugleiki þeirra á atvinnumarkaði væri 

lítill.  Meirihluti svarenda svöruðu því þó að þau mættu ekki miklum hindrunum á 

vinnustaðnum og að vinnufélagar, yfirmenn og vinnuveitendur tækju almennt tillit til 

heyrnarskerðingar þeirra. Sama mynstur var að finna meðal heyrnarskertra   

námsmanna að því leyti að samband virtist vera milli þess hversu miklum hindrunum 

svarendur mættu og hversu mikil heyrnarskerðing þeirra væri.  Sjálfstraust svarenda 

skipti líka sköpum að því leyti að því meira sem sjálfstraust þeirra var, því minna settu 

þau heyrnarskerðinguna fyrir sig og þeim takmörkunum sem hún setti þeim (Hansen, 

2006). 

Að mati Hansen (2006) er erfitt að greina að fullu hvar samskiptavandi heyrnarskertra 

liggur.  Heyrnarskerðingin sé ekki aðeins bundin við hversu mikil hún mælist í 

heyrnarmælingu heldur einnig við getu hins heyrnarskerta til að greina á milli hljóða.  

Mælingin segir aðeins til um hversu mikið þurfi að magna hljóð til þess að hinn 

heyrnarskerti nemi þau eins og fullheyrandi en ekki hversu vel hinn heyrnarskerti greini 

á milli þeirra hljóða sem hafa verið mögnuð.  Getan til að aðgreina hljóð sýnir fram á 

hversu mikið hinn heyrnarskerti skilur það sem sagt er og um leið hversu mikil áhrif 

heyrnarskerðingin hefur á samskipti.   

Svarendur nýttu ýmis hjálpartæki til þess að auðvelda þeim samskipti við annað fólk, í 

flestum tilfellum heyrnartæki.  Flestir þeirra sögðust jafnframt því að hlusta á 

viðmælenda sinn, lesa af vörum hans og líkamstjáningu til að fylla upp í eyðurnar.   

Konur gerðu þetta í ríkara mæli en karlar og taldi Hansen (2006) að ástæðuna mætti 

rekja til almenns mismunar á samskiptamynstri kynjanna. Umhverfi og kringumstæður 

hafa áhrif á hversu vel heyrnarskertum gengur að fylgjast með samræðum og heyra 

það sem sagt er.  Rannsóknin leiddi í ljós að samskipti við aðra gat valdið  innri 

togstreitu hjá heyrnarskertum og upplifðu mörg þeirra pirring í eigin garð eða frá 

viðmælendum sínum vegna samskiptaerfiðleika sinna.  Flestir svarendur játuðu því að 

þykjast heyra það sem sagt væri frekar en að biðja viðmælendur sína um að endurtaka 

sig, jafnvel þótt það gæti komið þeim í vanda þegar þau væru spurð einhvers í 

samtalinu vegna umræðunnar eða beðin um upplýsingar úr samtalinu síðar meir 

(Hansen, 2006). 

Heyrnarskertir einstaklingar virðast velja þrjár aðferðir til að aðlaga sig aðstæðum 

þegar þeim tekst ekki að fylgjast með í samræðum; að taka stjórnina og geta þá stýrt  

umræðuefninu og geta fylgt því eftir; draga sig tilbaka og afgreiða samræðurnar sem 

svo að þær séu ekki mikilvægar; eða reyna að fylgja umræðuefninu eftir eins og þau 

geta með varalestri, giska inn í eyðurnar og lesa úr líkamstjáningu viðmælenda sinna.  

Flest reyna þau að fylgja samræðunum eftir, hvort sem þau eru í hópi eða í 

samskiptum við sína nánustu. Stundum reynist það þeim of erfitt því það er meira 

orkukrefjandi fyrir heyrnarskerta en einstaklinga með fulla heyrn að fylgjast með í 

daglegum samskiptum en einstaklingur með fulla heyrn og eru því almennt þreyttari að 

loknum vinnu-og eða skóladegi.  Þreyta spilar því stórt hlutverk þegar kemur að getu 

þeirra til samskipta því minni geta til samskipta. Beint samband reyndist vera á milli 

þreytu,heyrnarskerðingar og erfiðleikaeinstaklingsins til að greina á milli hljóða 

(Hansen, 2006). 

Rannsóknin gaf þá mynd að samskipti og geta einstaklinga til að eiga í samskiptum er 

mikilvæg í nútíma samfélagi en á móti kemur að samskiptaform eru fleiri en áður fyrr 

sem auðveldar heyrnarskertum samskipti á margan hátt, svo sem með sjónrænum 

hætti.  Hansen (2006) telur að að þrátt fyrir að bætt tækni geti auðveldað 

heyrnarskertum í daglegu lífi þá efast hann um hvort það sé nægilegt fyrir ungt og 

heyrnarskert fólk til að þrífast í samfélaginu til jafns við jafnaldra sína. 

Sandhya Limaye (2004), sem er ráðgjafi og starfar með unglingum með skerta heyrn, 

gerði könnun um áhrif heyrnarskerðingar á sjálfsmynd þeirra.  Hún tók viðtöl við sextán 

unglinga sem allir voru með mikið skerta heyrn á báðum eyrum frá fæðingu.  

Sjálfsmynd mótast af því hvernig einstaklingurinn skynjar sjálfan sig og trúnni á sjálfan 

sig. Sú trú er afurð félagslegrar reynslu einstaklingsins. Sjálfmyndin er samansafn þess 



  

25 

 

sem einstaklingurinn trúir um sjálfið og um sjálfan sig og það er mikilvægt fyrir hann 

því það er hinn persónulegi raunveruleiki einstaklingsins.  Þegar sjálfsmyndin hefur 

verið mótuð mun það hafa áhrif á hegðun einstaklingsins það sem eftir lifir ævi hans.  

Líkamleg fötlun skerðir oft sjálfsmynd einstaklingsins. Það er flókið ferli að aðlagast 

fötluninni og samanstendur af mörgum þáttum.  Einn mikilvægasti þátturinn er 

viðhorfið, hvort sem um er að ræða viðhorf samfélagsins, viðhorf aðstandenda, viðhorf 

sérfræðinga eða viðhorf einstaklingsins til fötlunarinnar og hans sjálfum.  Því 

neikvæðara viðhorf sem einstaklingurinn mætir, því neikvæðari áhrif hefur það á 

sjálfsmynd einstaklingsins (Limaye, 2004). 

Einstaklingur með skerta heyrn glímir bæði við samskiptaörðugleika og skert skynfæri 

sem getur valdið því að hann á bæði í örðugleikum með að tjá sig um þarfir sínar, 

hugsanir og upplifun og aðstandendur eiga í örðugleikum með að tjá sig fullkomlega 

við einstaklinginn.   Þessar hindranir geta orðið til þess að hinn heyrnarskerti á öðruvísi 

félagsleg samskipti og oft skertari en þeir sem eru með fulla heyrn og getur því leitt til 

árekstra.  Unglingurinn upplifir gremju vegna þessara hindrana sem leiða til þess að 

hann sýnir hvatvísari hegðun og getur tekið bræðikast af reiði.  Samfélagið getur 

hafnað einstaklingnum vegna skilningsleysis þess gagnvart heyrnarskerðingunni og 

afleiðingar hennar og getur það leitt til tengslaerfiðleika sem vara ævilangt.  

Unglingaskeiðið er erfitt skeið fyrir alla unglinga en getur reynst enn erfiðara fyrir 

unglinga með skerta heyrn og foreldra þeirra (Limaye, 2004). 

 

Limaye (2004) taldi því mikilvægt að skoða áhrif heyrnarskerðingar, bæði hvernig 

samfélagið bregst við þeim og hvernig unglingarnir sjálfir bregðast við.  Unglingar 

almennt eru í mikilli baráttu við sjálfan sig að leita að sjálfsmynd sinni og reyna að 

staðsetja sjálfan sig innan einhvers hóps.  Unglingarnir sem tóku þátt í könnun Limaye 

(2004) þurftu þar að auki að kljást við samskiptahindranir, tungumálaörðugleika og 

neikvæð viðhorf annarra gagnvart heyrnarskerðingu þeirra.  

Samkvæmt Limaye (2004) taldi hún það mikilvægt að útvega unglingunum viðeigandi 

aðstoð til þess að kljást við þær hindranir sem þeir mæta í mótun sjálfsmyndar sinnar 

og aðstoða þau við að móta sem besta sjálfsmynd þrátt fyrir fötlun þeirra.  Hún komst 

að þeirri niðurstöðu að unglingarnir glímdu öll við fimm atriði sem hafði niðurbrjótandi 

áhrif á sjálfsmynd þeirra.   

1.   Hvers vegna kom þetta fyrir mig? 

2.   Enginn getur mögulega skilið hvernig mér líður. 

3.   Vegna þess að ég er heyrnarskertur, þá get ég ekki gert mikilvæga hluti í lífi mínu. 

4.   Af hverju ætti ég að sætta mig við heyrnarskerðingu mína? 

5.   Ég vil að fólk haldi að ég sé með fulla heyrn. (Limaye, 2004. bls. 371). 

Mörg þeirra sem greinast með heyrnarskerðingu fyllast gremju í eigin garð eða í garð 

móður sinnar og vilja draga móður sína til ábyrgðar fyrir heyrnarskerðinguna.  Flest 

þeirra töldu að auki að fólk með óskerta heyrn gæti ekki sett sig í spor þeirra og hvernig 

það sé að lifa með heyrnarskerðingu og áttu erfitt með að skilja hvers vegna þetta 

sama fólk gæti ekki skilið þau og þeirra fötlun.  Jafnframt töldu þau að vegna þeirra 

hindrana sem þau mættu vegna fötlunarinnar gætu þau ekki gert marga hluti sem aðrir 

með fulla heyrn gátu og og héldu sig því tilbaka.  Unglingarnir töldu jafnframt að hið 

heyrandi samfélag gerði þeim erfitt fyrir við að sætta sig við heyrnarskerðingu 

sína.Væri hið heyrandi samfélag ekki sífellt að minna þau á að þau þyrftu að sæta 

hömlunum, þá ættu þau mun auðveldara með að sætta sig við sína fötlun og þetta 

varð einnig til þess að þau óskuðu þess að þau væru sjálf fullheyrandi (Limaye, 2004). 

Limaye (2004) taldi að þessir þættir ásamt öðrum sýndu fram á að heyrnarskerðing 

hefði talsverð áhrif á unglinga og sjálfsmynd þeirra og þörf væri fyrir að unglingarnir 

fengju viðeigandi ráðgjöf til þess að styrkja sjálfsmynd þeirra og auðvelda þeim að fóta 

sig í hinu heyrandi samfélagi  

5.2 Íslenskar rannsóknir á heyrnarskertum 

Ingibjörg H. Harðardóttir og Jóhanna Karlsdóttir (2005) gerðu úttekt á Hlíðaskóla og 

rannsökuðu líðan, nám og kennslu heyrnarlausra og heyrnarskertra nemenda. 

Rannsóknin var gerð á vegum Rannsóknastofnunar Kennaraháskóla Íslands og var 

skýrslan gefin út 2005.   

Með sameiningu Hlíðaskóla og Vesturhlíðaskóla átti meðal annars að auka félagsleg 

samskipti heyrnarskertra og heyrnarlausra nemanda og voru félagsleg samskipti í 

skólanum viðfangsefni rannsóknarinnar. Frímínútur og bekkjaskemmtanir voru 

sérstaklega skoðaðar í því ljósi.  Tekin voru viðtöl við starfsmenn, nemendur  og 

foreldra og kom fram frá kennurum að þeim fyndust heyrnarskertu og heyrnarlausu 

nemendurnir einangraðri en hinir heyrandi nemendur og er bent á mikilvægi þess að 

samskipti séu á jafningjagrundvelli og reyndist vilji fyrir samskiptum milli nemenda með 

fulla heyrna og nemenda með skerta heyrn vera til staðar þegar viðeigandi stuðningur 

var til staðar, til dæmis túlkur.   Stuðningurinn verður til þess að nemendurnir verða 

öruggari með sig og eiga frekar samskipti við hvort annað þegar þau geta fengið 

viðeigandi leiðsögn þar til þau eru orðin nógu örugg með að eiga samskipti sín á milli 

hjálparlaust (Ingibjörg H. Harðardóttir og Jóhanna Karlsdóttir, 2005). 

Samstarf kennara og foreldra reyndist einnig mikilvægt í þessu starfi og að kennararnir 

væru meðvitaðir um þarfir hvers nemanda.  Þegar félagsleg staða heyrnarlausra og 

heyrnarskertra nemanda á yngsta stigi Hlíðaskóla var skoðuð í frímínútum reyndist þeir 

nemendur halda sig meira út af fyrir sig og áttu helst samskipti við aðra nemendur á 

Táknmálssviðinu.  Heyrnarskertir og heyrnarlausir nemendur á miðstigi héldu sig frekar 

í hópum út af fyrir sig og töldu foreldrar aðspurðir að þörf væri á að efla samskipti milli 

heyrandi nemenda annars vegar og heyrnarlausra-og skertra nemenda hins vegar í 

frímínútum með t.d. þemavinnu og leikjum með skólastarfsmanni.  Sama einangrun 

átti sér stað á unglingastiginu, heyrnarlausu og heyrnarskertu nemendurnir héldu sig 

helst saman og áttu sjaldan mikil samskipti við heyrandi nemendur í frímínútum.  

Heyrnarskertu og heyrnaralausu nemendurnir eiga sameiginlegan félagslegan 

grundvöll og eiga frekar samskipti við hvort annað vegna þessa grundvallar frekar en 

við heyrandi nemendur (Ingibjörg H. Harðardóttir og Jóhanna Karlsdóttir, 2005). 

Sjónræn kennsla hentar betur heyrnarlausum og -skertum nemendum heldur en 

hljóðræn kennsla sem almennt er veitt nemendum með fulla heyrn. Rannsakendur 

töldu að þörf á að brýna fyrir kennurum að hægt væri að beita sjónrænni kennslu og 

leiðsögn í meira mæli þar sem hún gagnast nemendum með fulla heyrn líka.   Líðan 

nemendanna reyndist þó almennt góð og flest voru börnin ánægð í náminu og í 

frímínútum.  Heyrnarskertu-og heyrnarlausu nemendunum þótti gott að hafa tækifæri 

til þess að vera bæði út af fyrir sig og að vera með hinum heyrandi nemendum og voru 

foreldrar barnanna úr Vesturhlíðaskóla flest á því að sameining skólanna hefði haft 

jákvæð og uppbyggileg áhrif á börnin (Ingibjörg H. Harðardóttir og Jóhanna Karlsdóttir, 

2005). 

 

6 Aðferðafræði 

Í þessum kafla verður farið í hvaða rannsóknaraðferðir voru notaðar. Greint verður frá 

þátttakendum og hvernig undirbúningi, gagnasöfnun og úrvinnslu var háttað. Jafnframt 

er gerð grein fyrir annmörkum rannsóknarinnar. 

6.1 Rannsóknaraðferð 

Rannsóknin byggði á eigindlegri aðferðafræði (e.qualitative methodology) sem felur í 

sér að afla upplýsinga með viðtölum frá þátttakendum.  Eigindleg rannsóknaraðferð er 

ein af þeim aðferðum sem beitt er í félagsvísindum og er ekki ætlað að veita tölulegar 

upplýsingar um viðfangsefnið heldur að varpa ljósi á líðan, og upplifanir þátttakenda og 

hvernig hann túlkar  aðstæður sínar og umhverfi. Upplýsingar úr viðtölum eru síðan 

greindar af rannsakandanum.   

Viðtöl í eigindlegri rannsókn geta annars vegar verið byggð upp sem stöðluð viðtöl og 

hinsvegar sem hálfstöðluð.  Stöðluð viðtöl eru formlegri með fyrirfram gerðum 

spurningum  og viðtalið er leitt af rannsakandanum. Þessi aðferð er gjarnan notuð 

þegar kanna á ákveðið viðfangsefni, til dæmis vöru í markaðsrannsókn.  Hálfstöðluð 

viðtöl eru sveigjanlegri og gjarnan beitt þegar kanna á ákveðið efni á opinn hátt. 

Viðmælandinn ræður miklu um framvindu og flæði viðtalsins og það líkist frekar 

almennum samræðum en formlegu viðtali (Esterberg, 2002). 

Esterberg (2002) segir eigindlegar rannsóknir hafa sætt þeirri gagnrýni að vera 

tímafrekar og dýrar auk þess að vera takmarkandi að því leyti að ekki sé hægt að 

rannsaka stóra hópa í einu og Því varpi þessi rannsókn einungis ljósi á stöðu 

takmarkaðs hóps en ekki upplýsingar sem hægt er að styðjast við og alhæfa um líkt og 

með tölulegar upplýsingar (Esterberg, 2002). 

Eigindleg rannsóknaraðferð þótti hæfa best í þessari rannsókn því ætlunin var að fá 

ítarlegar upplýsingar um líðan og upplifun einstaklinga frekar en tölulegar upplýsingar.  

Beitt var hálfstöðluðu viðtalsformi til að fá meiri dýpt í viðtalið og leitast   við að fá 

þátttakendur til að veita sjálfkrafa upplýsingar Jafnframt var stuðst við viðtalsvísi  að 

einhverju leyti.  

6.2 Gagnasöfnun og greining 

Gagnasöfnun fór fram á þann hátt að auglýst var eftir þátttakendum í rannsóknina og 

voru tekin hálfstöðluð viðtöl við þá.  Stuðst var við viðtalsvísi í viðtölunum sem urðu til 

eftir lestur á rannsóknum á viðfangsefninu.  Leitast var eftir því við þátttakendurna að 

fá sem víðasta sýn á upplifun þeirra á hinu daglegu lífi verandi með heyrnarskerðingu, í 

námi, starfi og í félagslífinu.  Viðtalslengd var 55-110 mínútur og áttu þrjú viðtalanna 

sér stað á heimili rannsakanda á haustmánuðum 2008 og eitt viðtal átti sér stað á 

vormánuðum 2010 í húsnæði Heyrnarhjálpar.   

Öll viðtöl voru tekin upp á diktafón og þau afrituð, eftir það tók við úrvinnsla og 

greining gagnanna.   Viðtölin voru afrituð í eitt skjal og áhugaverð atriði klippt úr hverju 

viðtali fyrir sig.  Að því loknu voru fundin þemu í viðtölunum og þau einnig klippt út,  

safnað saman og greind í undirþemu.  Hér á eftir mun verða gerð grein fyrir afrakstri 

þessarar vinnu  og reynt að sýna fram á bæði sameiginleg sjónarmið og sjónarmið sem 

að einhverju leyti skáru sig úr.  

Við greiningu á gögnum greindust þrjú megin þemu og þrjú undirþemu fyrir hvert eitt 

þeirra. Fyrsta megin þemað er Þegar heyrnin svíkur  og undirþemu þess eru; (1) að leita 

sátta, (2) með æðruleysið að vopni, (3) upplifun í námi og starfi. Annað megin þemað 

ber yfirskriftina Afleiðingar heyrnarskerðingar og undirþemu eru; (1) að efast um 

sjálfan sig, (2) ímyndin, (3) af hverju ég? Þriðja þemað nefnist Víða pottur brotinn með 

undirþemun; (1) hjálpartækin ,(2) þekkingarleysi fagfólks, (3) skert þjónusta.  

6.3 Þátttakendur 

Allir þátttakendur í rannsókninni voru heyrnarskertir með íslensku að móðurmáli til 

samræmis við viðfangsefni rannsóknarinnar. Alls voru tekin 45 eigindleg viðtöl, fjögur 

við heyrnarskerta einstaklinga. Viðmælendurnir voru allt konur og voru þær fæddar 

1955, 1977, 1983 og 1987. 

Reynt var að hafa þátttakendur á mismunandi aldri til að ná sem víðastri mynd af 

upplifun heyrnarskertra í samfélaginu og á mismunandi tímum.  Viðmælendur sem 

völdust voru jákvæðir gagnvart rannsókninni og áhugasamir um efni hennar.   Áður en 

sótt var um endanlegt samþykki þátttakenda um þátttöku var tekið fram að nafnleynd 

yrði með öllu og trúnaði heitið. Rannsóknin var tilkynnt til Persónuverndar en  var ekki 

talin háð leyfi stofnunarinnar. Allir þátttakendur  gáfu samþykki sitt fyrir þátttöku í 

rannsókninni.  

 

Ása,fædd 1955, varð heyrnarskert sem barn og er sú eina þátttakenda sem á börn. Hún 

er gift og búsett í Reykjavík en ólst upp úti á landi og bjó þar fram á fullorðinsár.  Ása 

var einnig sú eina sem var í fullu starfi en hinar voru nemar.  Erla er fædd 1977 

heyrnarskert á báðum eyrum og er búsett í Kópavogi en ólst upp í Noregi. Hún er 

einhleyp og barnlaus og er nemi við Háskóla Íslands . Hanna er fædd 1983, heyrnarlaus 

á öðru eyra, barnlaus í sambúð, búsett í Reykjavík og er í Háskóla Íslands.Tinna, er 

fædd 1988 heyrnarskert á báðum eyrum fædd, Hún er búsett í Reykjavík í 

foreldrahúsum, barnlaus og í sambandi. Ekki er notast við raunveruleg nöfn 

þátttakenda.   

6.4 Takmarkanir rannsóknar 

Með rannsókninni var sóst var eftir að gefa mynd af því hvernig það er að vera 

heyrnarskertur einstaklingur með íslensku að móðurmáli á Íslandi í dag.  Fjöldi 

þátttakenda í rannsókninni er það lítill að ekki er unnt að varpa ljósi á upplifun 

heyrnarskertra einstaklinga almennt. Þar að auki getur það haft áhrif á niðurstöður að 

þátttakendur eru allt konur en ekki fengust neinir karlar til að taka þátt í rannsókninni.   

Rannsókn af þessu tagi gefur því aðeins takmarkaða mynd af rannsóknarefninu og þar 

sem þetta er eigindleg rannsókn veltur það á rannsakanda að gefa sem besta mynd af 

rannsóknarniðurstöðunum.  Til þess að fá marktækari niðurstöður þyrftu þátttakendur 

að vera ívið fleiri.  

6.5 Aðferðafræðilegir annmarkar 

Þegar ég lagði upp með þessa rannsókn hafði ég í huga að ég þyrfti að gæta mín þar 

sem ég er sjálf heyrnarskert.  Vegna eigin aðstæðna væri hættaá að ég myndi hafa of 

sterkar skoðanir og tilfinningar sem gætu truflað starfið.  Það að ég hef innsýn í 

reynsluheim þátttakenda og þær tilfinningar sem bærast með heyrnarskertum gæti þó 

styrkt rannsóknina og auðveldað mér að  lýsa sjónarhorni þátttakandans og 

upplifunum.   Það var því mikilvægt að mér tækist að taka viðtölin með hlutlægum 

hætti og halda stöðu rannsakanda rannsóknina á enda.   

Þá  stóð ég líka frammi fyrir því að erfitt gæti  reynst erfitt að vinna úr gögnum á þann 

hátt að þátttakendur myndi ekki þekkjast þar sem fjöldi ungra, heyrnarskertra kvenna 

er ekki mikill á Íslandi.  Þegar upp er staðið tel ég mig hafa tekist að sameina galla og 

kosti þess að vera sjálf heyrnarskert og getað nýtt mér það til góðs í rannsókninni.    

 

7 Niðurstöður 

Fjallað verður um niðurstöður rannsóknarinnar í þessum kafla.  Þrátt fyrir að 

þátttakendur væru með misjafnlega skerta heyrn áttu þeir margt sameiginlegt.  Dregin 

verða fram þau þrjú þemu og undirþemu þeirra sem stóðu upp úr og verður fjallað um 

hvert þema fyrir sig. Í fyrsta þætti verður skoðað hvernig þátttakendur upplifa að vera 

heyrnarskertir, hvernig þau lifa með fötluninni og upplifa sig í námi og starfi. Í öðrum 

þætti verða afleiðingar heyrnarskerðingar teknar fyrir með hliðsjón af upplifun 

þátttakenda þar um.  Þriðji þátturinn segir svo frá hvað þátttakendum finnst skorta í 

málefnum fólks með fötlun og hvað þeim finnst vel fara.  

7.1 Þegar heyrnin svíkur 

Hér á eftir verður fjallað um þemað Þegar heyrnin svíkur.  Ástæða þess að þetta þema 

var valið er sú að áberandi var að þátttakendur skilgreindu heyrnarskerðinguna á 

mismunandi hátt en beittu líkum leiðum til að aðlagast henni og sætta sig við hana.  

Konurnar áttu það sameiginlegt að leggja ríka áherslu á að halda ákveðinni ímynd út á 

við og sannfæra sig og aðra um að fötlun þeirra dragi ekki úr getu þeirra til að vera 

þátttakendur í samfélaginu og beittu lausnamiðaðri aðferð til þess.  Undirþemu 

þemans eru (1) að leita sátta, (2) með æðruleysið að vopni og (3) upplifun í námi og 

starfi og fjallað er um í eftirfarandi þremur undirköflum.  

7.1.1 Að leita sátta 

Konurnar kváðust allar hafa átt erfitt með að sætta sig við heyrnarskerðinguna þegar 

þær voru yngri. Þær reyndu að hunsa heyrnarskerðinguna og forðast að segja frá henni 

eða ræða um hana.  Það var ekki fyrr en þær komust á fullorðinsaldur sem viðhorf 

þeirra breyttust og þær sættu sig við heyrnarskerðinguna. 

Tinna, sem er 22 ára, greindist ekki fyrr en hún var 18 ára og kvaðst hafa viljandi blekkt 

niðurstöður heyrnarmælingarinnar þar sem hún vildi ekki vera heyrnarskert.  Það var 

vegna vinnu sem hún byrjaði í að loknu stúdentsprófi sem að hún fór að nota 

heyrnartæki að ósk yfirmannsins og segir frá því:  

Það var sko af því að ég var að vinna í búð í Kringlunni.  Ég heyrði ekki í 

þjófavörninni þannig að verslunarstjórinn sagði við mig að annað hvort 

myndi ég byrja að nota heyrnartækin eða þetta myndi ekki ganga.  Þannig 

að ég prufaði og ætlaði bara að nota þetta í vinnunni.  Ég var alfarið á móti 

þessu - fannst þetta svo óþægilegt.  Núna veit ég ekki hvað ég myndi gera 

án þeirra.  Þegar ég fer út úr húsi og þegar ég er ein heima að horfa á 

sjónvarpið þá nota ég þau.  Mér finnst ég ber án þeirra.  

Erla er líkt og Tinna fædd heyrnarskert og nota þær báðar heyrnartæki á báðum eyrum.  

Hún hafði svipaða sögu að segja: 

Ég byrjaði í framhaldsskóla og komst fljótt að því að krakkarnir áttu erfitt 

með að átta sig á mér þar sem ég var alltaf að detta út úr samræðunum og 

virtist stundum ekkert hlusta.  Mig langaði til þess að falla inn í þennan hóp 

og því fór ég að nota heyrnartækin og eftir það þá finnst mér ég handa-og 

fótalaus í samskiptum ef ég er ekki með heyrnartækin.  

Þær tóku báðar undir það að þótt það hafi verið erfitt að sætta sig við að þurfa að 

notaheyrnartæki þá séu þetta hjálpartæki sem þær þurfi á að halda og að þær séu 

fatlaðri án þeirra en með þau.   

Ása sem er fædd 1955 lenti í slysi sem barn og varð heyrnarskert af völdum 

heilablæðingar og sagði í þessu samhengi:  

Ég er komin með heyrnartæki ekki mörgum mánuðum seinna.  Ég er 

eiginlega orðin heyrnarlaus 13 ára og bara með 2% heyrnarleifar.  Það var 

bara að ég þrætti fyrir það. [...] Svo þegar ég fór í „cochlearinn“ fyrir 5 árum 

síðan að hérna þá skildi ég það að ég heyrði ekki neitt.  Það sem ég taldi 

mig heyra það var ekki svo.  Maður ímyndaði sér hljóðin og þegar maður 

heyrði hljóðin og það sem maður hélt að væri, það var ekki svoleiðis.   

Og hún bætti við:  

Maður er samt ennþá á vörunum þó maður heyri hljóðið.  Þá á maður samt 

eftir að að þjálfa sig til að geta hlustað, en það er samt svo mikið breytt, ég 

myndi ekki vilja skipta.  Hversu vont eða óþægilegt sem „cochlearinn“ er 

stundum þá er þetta alveg 200% virði.   

Þrátt fyrir það að þær segjast allar hafa tekið fötlunina í sátt þá áttu þær ekki auðvelt 

með að skilgreina sig sem heyrnarskertir einstaklingar.  Þannig sagðist Hanna ekki líta á 

sig sem hálf heyrnarlausa og bætti við:  

Ég einhvern veginn hugsa ekki um að ég sé heyrnarskert.  Engir fordómar 

eða neitt þannig, ég bara hugsa það ekki.  Ég er einhvern veginn ekki að spá 

í því af því að ég þekki þannig séð ekkert annað.  

Tinna sagðist vera með ákveðna fötlun sem hún væri búin að aðlaga sig að en sagði 

jafnframt:  

Mér finnst ég ekki tilheyra neinu samfélagi heyrnarskertra.  Ég er bara 

ofurvenjuleg.  Ég er með ákveðna fötlun sem ég hef náð að aðlaga mig að 

og tekist upp á mjög góðan hátt.  Maður er alveg þakklátur fyrir það á sinn 

hátt, klárari á mörgum sviðum en aðrir.  Maður þarf að vera það til þess að 

lifa eðlilegu lífi.   

7.1.2 Með æðruleysið að vopni 

Þátttakendurnir virtust takast á við fötlunina og hindrunum sem þeir mættu vegna 

hennar, með æðruleysið að vopni.  Þær greindu allar frá því hvernig þær beittu  

lausnamiðuðum leiðum og höfðu allar svipaðar sögur að segja þar um.  Erla sagði það 

væri það sem fleytti henni áfram: 

Maður finnur leiðir til að bjarga sér.  Ég held að ég geti sagt ég hafi þróað 

með mér ákveðna tækni í samskiptum og veit að ég mun ekki alltaf geta 

fylgst með en ég hef þó meirihlutann að heyrninni og það er meira en 

margir.  Þótt ég detti eitthvað út, þá get ég breytt því, ég get beðið um 

endurtekningu og ég get valið hvort ég nýti mér það eða ekki.  Það er 

ákveðin heppni.  

Tinna gat jafnframt bent á kosti þess að vera heyrnarskert:   

Þegar maður er heyrnarskertur þá öðlast maður svo mikla hæfileika til að 

lesa úr umhverfinu, hvað er að gerast.  Maður hefur minni þörf fyrir að 

heyra. [Maður] lærir á einstaklingana, látbragð, svipi og umhverfi.  Maður 

er alveg snillingur í því sem heyrnarskertur. 

Aðspurð hvernig hún tækist á við heyrnarskerðinguna svaraði hún:  

Mér þótt þetta alveg hræðilegt fyrst.  Ég fékk alveg mín „móment“. Af 

hverju kom þetta fyrir mig? [Það] var engin ástæða fyrir þessu, [ég var] fúl 

og pirruð.  En núna er ég fegin að þetta er það eina sem er að hrjá mann.  

Maður er þakklátur fyrir það.  Þrátt fyrir veikleikana sem fylgja, þá hefur 

þetta styrkt mann á svo margan hátt.  Þetta er stór hluti af mér, get ekkert 

gert að því. 

Hanna sem er heyrnarlaus á öðru eyra taldi þetta ekki há sér það mikið að hún vildi 

fara í aðgerð ef það væri kostur fyrir sig og segist þakklát fyrir að eiga ekki við stærri 

fötlun en þetta að stríða.  Ása tók í sama streng og sagði það mikilvægt að rækta 

„Pollýönnuna“ í sér og að „það eru margir mikið fatlaðri en heyrnarskertir“ og 

heyrnarskertir gætu bætt  sér þetta upp með aðgerð eða hjálpartækjum og Erla sagði 

þessu til stuðnings:  

Við höfum val um að barma okkur og vorkenna okkur fyrir að hafa ekki 

hlotið fulla heyrn og húka úti í horni eða við getum hætt að einblína á það 

sem við höfum ekki og notið heyrnarinnar sem við höfum.  Það er heilmikið 

að vera þakklátur fyrir.  

7.1.3 Upplifun í námi og starfi 

Allar konurnar voru í almenna grunnskólakerfinu og eru Erla, Hanna og Tinna allar í 

háskólanámi en Ása sótti sér frekari menntun í námskeiðum að loknu námi við 

Húsmæðraskóla.  Reynsla þeirra af skólagöngum var að mörgu leyti lík og þá 

sérstaklega milli yngri kvennanna þriggja.  Skólaganga Ásu einkenndist af 

þekkingarleysinu sem var til staðar á þeim tíma en hún er eins og komið hefur fram 

fædd 1955: 

Ég var í Öldutúnsskóla og þar lendi ég í kalli sem lætur mig standa upp við 

töflu og skipar mér að stafa en ég gat ekki stafað. Ég var löngu orðin læs, 

ég var læs áður en ég missti heyrnina.  Móðir mín og amma mín létu mig 

alveg læra það [að lesa].  [...] Ég endaði svo inni í Kópavogi og skólastjórinn 

spurði mig hvað ég ætlaði að gera í skóla þegar ég hafði ekkert í skóla að 

gera.  Ég var alveg fullsátt við að hætta, ég var komin með alveg meira en 

nóg.  Svo var mér sagt eftir á að ég var með betri einkunnir en margir 

skólafélagar mínir en samt átti ég ekki að vera hérna eins og hinir.  Mér 

fannst þetta aldrei sanngjarnt.  

Erla sem er fædd 1977 segist ekki hafa lent í mismunun af hálfu kennara en 

taldi þó að umburðarlyndi þeirra hefði verið minna gagnvart sér þar sem 

hún tók lítið eftir í tímum og var þá talin áhugalaus og var gjarnan sögð 

uppreisnargjörn og ósamvinnuþýð en hafi verið öll af vilja gerð að fylgjast 

með:Ég hef rosalega gaman af sögu og bókmenntasögu og hafði mjög 

gaman af þeim tímum þegar ég gat fylgst með.  Um tíma var notast við FM 

- tæki sem að kennarinn hafði um hálsinn á sér og ég gat svo stillt 

heyrnartækið mitt á t - stillingu og þannig heyrt allt sem kennarinn sagði.  

Ég gafst þó upp á þessu tæki þar sem það er mjög áberandi og ég kunni 

ekki við að allir vissu að kennarinn væri með þetta um hálsinn út af mér.  En 

ég byrjaði alltaf allar kennslustundir á að hlusta vel, svo fékk ég höfuðverk 

af að rembast við að hlusta og síðan missti ég einbeitinguna og þá gerðist 

það nú oft að kennarinn ákvað að spyrja mig að einhverju tengdu 

umræðuefninu, eflaust til þess að kippa mér tilbaka, en þá gat ég ekki 

svarað sem vakti oft kátínu bekkjarfélagana.  Þetta var svolítið vitlaus 

aðferð hjá kennaranum, en ætli þau hafi nokkuð vitað hvað ætti að gera, 

ekki veit ég til þess að það hafi verið sérstök fræðsla fyrir þau um kennslu 

heyrnarskertra í almenna grunnskólakerfinu.  En ég fékk svo alveg að heyra 

skammarræðuna stundum, um að ég tæki ekki eftir. Auðvitað ekki, ég 

heyrði ekki! 

Hún sagðist þó hafa verið ánægð með þá þjónustu sem henni hefði verið boðið í seinni 

tíð og mun sáttari við að þiggja aðstoðina í dag heldur en á dögum áður. Aðspurð 

sagðist hún ekki vera viss um hvort hún myndi vilja nýta sér fm-tæki aftur eða þjónustu 

rittúlks þar sem það sæti í henni frá skólagöngunni á yngri árum að hafa skorið sig úr 

með því að nýta sér slík hjálpartæki og gefið skólafélögum tilefni til að stríða sér.   

Þegar Ása var spurð um sérstök úrræði fyrir hana á hennar skólagöngu vegna 

heyrnarskerðingarinnar sagði hún að slíkt hefði ekki verið til nema að því leyti að hún 

var látin sitja nær kennaranum.  Hún sagði meðal annars í því samhengi: 

Maður var látinn sitja við hliðina á þarna kennarapúltinu.  En þegar hún fór 

og var að labba um þá reyndi maður að fylgjast með eins mikið og maður 

mögulega gat.  Maður var alltaf með vöðvabólgu í höfðinu sem krakki af að 

reyna að hlusta.  Og mér skilst að það sé voðalega algengt vandamál hjá 

heyrnarskertu fólki, alltaf stíft.  

[...] Skólinn var allur svona út í gegn meðan ég var í skóla.  Mér finnst það 

hefði mátt upplýsa skólafélagana um hvað væri að, maður væri ekki bara 

skrítinn, að maður heyrði illa. Mér finnst ennþá vanta upp á svona fræðslu.  

Allir þátttakendurnir voru sammála um að margt hefði breyst til hins betra í dag í 

menntakerfinu um úrræði fyrir heyrnarskert börn og unglinga og tæknin gerði það líka 

kleift að unnt væri að bjóða upp á meiri aðstoð en áður.  Ása taldi það jafnframt 

jákvæð þróun að í dag væru heyrnarskert og heyrnarlaus börn í kennslu með heyrandi 

börnum en ekki einangruð líkt og áður en lagði áherslu á að mikilvægt væri að viðhalda 

fræðslu til nemanda jafnt sem kennara um heyrnarskerðingu og hvernig hún lýsti sér.    

Þegar upplifun þeirra á vinnumarkaði var skoðuð þá völdu þær flestar starf með 

hliðsjón af heyrn sinni og svaraði Tinna aðspurð þar um:  

Algjörlega!  Ég get starfað við þjónustustörf [en] ég myndi aldrei fara í 

símsvörun, í úthringingar og þannig.  Þetta er eitthvað sem hefur áhrif á 

allar mínar ákvarðanir.  Maður verður að pæla út frá því og verður að láta 

vita af því.  

Erla sagðist hugsa út í það mikið í dag en hefði ekki gert það áður fyrr og hafði brennt 

sig á því:  

Ég vildi alltaf eitthvað sanna að ég gæti unnið hvaða starf sem var og vann 

til dæmis einu sinni í verslun.  Það var rosalega mikið að gera oft og ég lenti 

oft í að umhverfishljóðin voru svo mikil að ég heyrði ekki í kúnnunum og 

bað þá oft að endurtaka sig og ég mætti pirringi vegna þessa og þá fór ég 

oft í kerfi og varð bara hjálparlaus.  Ég gat ekkert verið að biðja þau barma 

sér yfir mér því ég væri heyrnarskert.  Annað hvort réð ég við þetta starf 

eða bara hætta.  Ég hætti og hugsa mig tvisvar um í dag þegar ég sæki um 

starf.   

Hanna lenti oft í því að vera einangruð á vinnustað vegna heyrnarskerðingarinnar og 

hefur verið synjað um starf vegna hennar. Hún fann sig ekki í starfi fyrr en hún gerðist 

leiðbeinandi fyrir aldraða fyrir nokkrum árum eftir að hún hafði farið í 

kuðungsígræðslu: 

Vinnustaðurinn sem ég er á núna.  Ég held að mér sé óhætt að segja í fyrsta 

skipti í lífinu, eins og ég hef verið á mörgum vinnustöðum að mér finnst ég 

skipta máli þarna.  Og konurnar hafa allar komið fram við mig eins og ég sé 

bara ein af hópnum.  Mér fannst þetta svolítið sérstakt.  Ég er orðin þetta 

gömul og [finnst] í fyrsta skipti eins og mér sé tekið bara eins og manneskju.  

Fyrir vestan fannst mér ég alltaf þurfa að sanna mig.   

7.2 Afleiðingar heyrnarskerðingar 

Hér er komið að því að taka fyrir þemað Afleiðingar heyrnarskerðingar sem var 

upphaflega rannsóknarspurningin. Afleiðingar heyrnarskerðingar er skipt í þrjú 

undirþemu; (1) að efast um sjálfan sig, (2) ímyndin (3) af hverju ég?.  Í eftirfarandi 

undirköflum eru undirþemun tekin fyrir og vitnað í þátttakendur líkt og áður málinu til 

stuðnings.   

7.2.1 Að efast um  sjálfan sig  

Þegar spurt var um hvort þær töldu að heyrnarskerðingin hefði áhrif á líf þeirra 

sagði Tinna:  

Mér finnst ég geta rakið allt.  Ég er með kvíðaröskun og átröskun sem er í 

miklum bata en mér finnst ég geta rakið allt til heyrnarskerðingarinnar.  

Þetta er keðjuverkun sem er búin að vera allt mitt líf. 

Í sama streng tekur Erla:  

Heyrnarskerðingin er eflaust orsakavaldur að mörgu sem ég hef þurft að 

kljást við um ævina eins og þunglyndi, ítrekaðir samskiptaörðugleikar og 

kvíði.  Held það sé vegna þess að maður efast alltaf um sjálfan sig út af því 

að maður er öðruvísi.  Það er alltaf erfitt að vera „þessi öðruvísi“.  

Þær áttu það allar sameiginlegt að óttast að vekja athygli á sér fyrir að vera öðruvísi. 

„Mér fannst ég alltaf þurfa að sýna vinum mínum að ég gæti verið eins og þau“ segir 

Ása og hefur henni fundist það vera svo alveg fram á fullorðinsár: 

Lengi vel var það svoleiðis að manni fannst tilveruréttur sinn annar. Maður 

var alltaf inni í einhverri skel og ef maður reyndi að segja eitthvað þá var 

bara sagt: „Vertu ekki að ibba gogg þú ert bara heyrnarlaus“.   Maður fékk 

að heyra alls konar svona glósur.   

Ásu finnst heyrnarskertir einstaklingar þurfi að leggja meira á sig en aðrir og  að 

heyrnarlaust fólk einangrist á vinnustöðunum.  Vinnuöryggi þeirra er minna að hennar 

mati og þau skipti tíðar um starf og líði illa.Hún leggur áherslu á mikilvægi þess að 

heyrnarskertir einstaklingar stígi fram og láti í sér heyra.  Þar sem Ása hrökklaðist úr 

námi snemma og hefur neikvæða reynslu úr barnaskóla þá treystir hún sér ekki til að 

sækja frekara nám en sækir þó ýmis námskeið, meðal annars tölvunámskeið hjá 

Öryrkjabandalaginu. Hún upplifir ennþá þörf fyrir að þurfa að vera sterkari en aðrir og 

að sanna sig.  Ása álítur sig mannblendna en átti þó erfitt með að blanda geði þegar 

hún var yngri: 

Maður gerir bara einhverja vitleysu þegar maður er yngri og skríður inn í 

einhverja holu, vill helst grafa yfir og vera ósýnilegur. [...] Amma mín sagði 

mér það að ég hefði alltaf verið hress og lifandi krakki og allt í einu hefði ég 

bara skriðið inn í skel. Ekki viljað vera með neinum og alltaf verið bara ein. 

Tinna segist eiga erfitt með að blanda sér inn í samræður af ótta við að geta ekki fylgt 

samræðunum eftir og að hún sé álitin hrokafull þegar hún bregst ekki við því sem sagt 

er. Þær komu allar inn á þetta.  Tinna hefur svipaða sögu að segja og Ása um að 

einangra sig:  

Maður þorði ekkert að tala.  Ég var svona strax frá unga aldri.  Ég veit ekki 

hvort það var út af heyrnarskerðingunni en ég var rosalega innhverf stelpa 

og sat alltaf úti í horni.  Stór hluti er persónuleikinn [og] heyrnarskerðingin 

stuðlar að því. 

Allar virtust konurnar reyna að skera sig sem minnst út úr en eru þó félagslega virkar.  

Ása var í kvenfélagi, Tinna og Hanna eru mjög virkar í félagslífinu í skólanum. Tinna 

hefur meðal annars unnið fyrir nemendafélag skóla síns og Erla er virk í 

félagasamtökum og situr í stjórn þess.  Erla telur þetta vera einn þátturinn af því að 

vilja sanna sig „maður vill gera sitt besta og maður vill alltaf gera aðeins meira en sitt 

besta til að sanna fyrir sig og aðra að þetta getur maður.“ 

Tinna vék að því að það væri ekki alltaf auðveltað vera virkur þátttakandi í félagslífi 

með þessa fötlun:  

Að vera með ósýnilega fötlun er ekki endilega gott.  Ef maður gengur ekki 

með skilti utan á sér sem segir að maður sé heyrnarskertur þá lítur fólk á 

mann sem hrokafullan, heimskan eða „whatever“.   

7.2.2 Ímyndin 

Erla, Hanna og Ása töluðu líka um að fólk álíti þær á stundum hrokafullar, dónalegar 

eða heimskar vegna þess að þær bregðist ekki við þegar talað er til þeirra.  Þær sögðu 

það geta komið sér illa fyrir þær að koma þannig fyrir því þær eigi erfitt að útskýra fyrir 

fólki að það sé vegna þess að þær hafi ekki heyrt að talað hafi væri til þeirra.  Þetta 

skapar ákveðinn vítahring sem þær eiga erfitt með að rjúfa og að þessu leyti séu þær 

veikastar á félagslega sviðinu.  Hanna segir að það að heyra ekki í samræðum geti sett 

sig aðeins út af sporinu og hún látist þá heyra í stað þess að útskýra að hún sé 

heyrnarlaus á öðru eyra:  

Það er eins og stundum að fólk heldur að ég sé ógeðslega montin með mig. 

Bara svona [að] ég hegði mér eins og ég sé bara að „ignora“ fólk.  Ég 

viðurkenni það alveg að ég segi stundum „Mhm“ og „Já“ við einhverju sem 

ég heyrði ekki.  Ég bara giska af því ég nenni ekki að fara í allar þessar 

útskýringar af því að venjuleg manneskja hefði heyrt það sem manneskjan 

sagði. 

Erfiðast þykir Erlu, Tinnu, Hönnu og Ásu að taka þátt í samræðum í margmenni.  Þær 

hafa allar upplifað sig vanmáttugar við slíkar aðstæður vegna þess að þær geta ekki 

tekið þátt í samræðunum eins og þær hefðu kosið.  Erla ræddi um þetta: 

Ég er svo mikil félagsvera, mér finnst svo gaman að kynnast nýju fólki en á 

sama tíma kvíði ég því ávallt.  Kvíði því hvernig aðstæður eru ef ég er til 

dæmis að fara að hitta nýtt fólk.  Hljómburður verður að vera góður, birtan 

þannig að ég geti séð framan í fólk og umhverfishávaðinn má ekki vera 

þannig að hann blandist við raddir þeirra sem ég tala við eða yfirgnæfi það.  

Það má heldur ekki vera það hljóðlátt að það sé hvíslað.  Ég heyri ekki hvísl, 

ef það er hvíslað að mér þá reyni ég ekki einu sinni að hlusta, veit að það er 

vonlaust.   

Hanna hafði um þetta að segja:  

Mér líður stundum eins og ég sé eitthvað einhverf.  Ég næ ekkert að fylgjast 

með samræðunum hjá neinum og þá sit ég bara [og] get ekki tekið þátt, næ 

ekki að heyra.  Það er svolítið leiðinlegt.  [Ég] þykist bara fylgjast með svo 

fólk haldi ekki að ég sé fúl eða félagsskítur.  En á einhverjum tímapunkti 

kemst ég inn í samræðurnar aftur og stundum bara dett ég út og næ bara 

ekkert að heyra.  Ég næ ekki heilli brú í samtalinu og þá sit ég og brosi og 

kinka kolli. 

Þær tóku allar undir það að þær létust frekar heyra og gera sitt besta til að látast vera 

með á nótunum heldur en að viðurkenna að þær væru búnar að missa þráðinn og því 

dottnar út úr samræðunum.  Engu að síður var það sammerkt með þeim að þær vissu 

að þetta væri verri leiðin og betra væri að láta fólk vita þegar þær heyrðu ekki en Ása 

sagði um þetta:  

Maður er reyndar ofsalega ánægður ef það ber ekki á manni.  En um leið og 

það er snúið baki í manni þá er maður í vondum málun, ég held það sé 

betra að upplýsa. 

7.2.3 Af hverju ég? 

Þótt að þeim öllum hafi tekist að sætta sig við heyrnarskerðinguna og lifa með henni á 

ásættanlegan hátt, viðurkenndu þær að heyrnarskerðingin væri á tíðum þungur baggi 

og þær hefðu blendnar tilfinningar gagnvart fötluninni.  Þannig upplifðu þær stundum 

reiði gagnvart þeim sjálfum og heyrninni og sagði Ása frá því:  

Við náttúrulega aðlögumst okkur og kannski sættum við okkur við það, en 

samt getur maður alveg sagt að þegar ég var yngri þá lagði ég mig svo 

mikið fram við að falla í hópinn.  Var ekkert að hugsa um að ég væri 

heyrnarskert.  Svo uppgötvaði ég allt í einu að ég var rosalega reið þegar ég 

heyrði ekki.  Mér fannst þetta hræðilega erfitt og mig langaði stundum að 

sparka í vegginn af reiði.  Mér fannst ég svo vanmáttug, mig langaði svo að 

heyra þetta. Mig langaði að fylgjast með.  

Erla hafði sömu sögu að segja og kvaðst oft hafa verið reið út í sjálfa sig fyrir að geta 

ekki heyrt eins og hin og geta ekki fylgst með því sem virtist svo eðlilegt og auðvelt fyrir 

aðra.  Vanmáttarkennd gerði vart við sig hjá konunum þegar heyrnin brást þeim og þær 

höfðu ekki lengur vald á aðstæðum.  Aðspurð sagðist Hanna  stundum verða mjög 

þreytt á því að þurfa sífellt að leggja sig fram við að hlusta og Tinnu fannst á stundum 

ósanngjarnt hvað hún til dæmis þurfti að hafa meira fyrir fylgjast með enn skólafélagar 

hennar. Engin þeirra vildi vera „öðruvísi“ og þær lögðu mikið á sig til þess að falla inn í 

hópinn og láta sem minnst bera á heyrnarskerðingunni. 

7.3 Víða pottur brotinn 

Umræða um heyrnarskerðingu hefur aukist frá árum áður og hönnun heyrnartækja og 

annarra hjálpartækja eru í sífelldri þróun. Konurnar sem tóku þátt í rannsókninni 

gagnrýndu þó ýmislegt og varð þemað Víða pottur brotinn til af því.   Það sem helst var 

gagnrýnt voru (1) hjálpartækin, (2) þekkingarleysi fagfólks og (3)skert þjónusta.   

7.3.1 Hjálpartækin 

Hanna og Tinna gagnrýndu báðar sín hjálpartæki og sagði Tinna heyrnartækin sín vera 

stundum til ama:  

Ég fór í Heyrnartækni í september [því] mig langaði í betri tæki.  Ég fæ ekki 

styrk fyrr en eftir ár og þá ekki nema 30.600 krónur á hvert tæki.  [Ég] þarf 

að borga svona 100.000 [krónur] sjálf.   Í fyrsta lagi eru þau[heyrnartækin] 

of stór, mér finnst þau ekki jafn vel falin.  Ég get ekki verið með greiðsluna 

sem mig langaði til þess að vera með.  Ég tek þau [heyrnartækin] alltaf úr 

mér þegar ég tala í símann því ég hata vælið í þeim, ískrið.  Þegar ég var 

með kærastanum að horfa á sjónvarpið og kúra með honum þá þarf ég að 

velja milli þess að þola ískrið eða taka úr mér tækin.  Það má koma með 

tæki sem vælir ekkert í.  Miðað við tækin sem eru í dag þá eru þetta mjög 

skert lífsgæði. 

Erla notar líka heyrnartæki á báðum eyrum og segist oft lenda í óþægindum vegna 

tækjanna: 

Þegar maður fer að nota þessi tæki þá verður maður svo háður þeim og 

það er svo vont þegar þau bregðast.  Heyrnartækin mín fyllast til dæmis 

reglulega af merg og svita því ég svitna svo inni í eyrunum þar sem loftar 

svo lítið um eyrnagöngin og þá klæjar mig.  En svo get ég ekki, eða finnst ég 

ekki geta tekið þau úr mér bara hvar sem er og farið að hreinsa þau eða 

laga.  Ég vil alltaf fara afsíðis til þess og það er ekki alltaf möguleiki.  Þegar 

þau verða batteríslaus og maður er staddur annars staðar og ekki með 

batterí þá er maður komin í vond mál.  Hrikalega óþægilegt. 

Erlu fannst eins og Tinnu niðurgreiðsla heyrnartækja vera of lítil miðað við verðin á 

þeim og einnig að það væri óásættanlegt að það væri aðeins hægt að fá niðurgreiðslu á 

heyrnartækjum á fjögurra ára fresti.  Ása sagði að það færi ekki fram hjá neinum að 

hún notar hjálpartæki þar sem eyrnastykkið væri mjög stór og áberandi og sagðist 

gjarnan vilja sjá minni tæki á markaðinum.   Þar sem hjálpartækin væri svo stór þáttur í 

því að þær geti tekið þátt í daglegu lífi fannst þeim það mikilvægt að bætt yrði úr 

þessu.   

7.3.2 Þekkingarleysi fagfólks 

Þátttakendurnir höfðu allir frá neikvæðri reynslu að segja í tengslum við að sækja sér 

þjónustu til fagfólks svo sem hjá kennurum eða læknum.  Þær sögðu að slíkar upplifanir 

dragi úr þeim kjarkinn og þeim finnst skorta fræðslu meðal fagfólks um afleiðingar 

heyrnarskerðinga.  Ása eignaðist sitt fyrsta barn 1976 og þegar hún mætti til 

hjúkrunarfræðingsins á meðgöngunni sagði hjúkrunarfræðingurinn „Við skulum eyða 

þessu fóstri út af því að þú ert heyrnarlaus“.  Tinna mætti einnig skilningar- og 

þekkingarleysi í grunnskóla þegar móðir hennar sóttist eftir því að hún fengi 

heyrnarmælingu og greiningu og sagði frá því: 

Ég var í rauninni inn og út af Heyrnar- og talmeinastöðinni [Íslands] og þau 

virtust ekki geta greint mig og höfðu ekki trú á því að ég væri heyrnarskert 

út af því að ég var alltaf hæst í bekknum og talaði fullkomlega.  Þeir voru 

fljótir að benda á aðra orsök en heyrnarskerðingu.  Sögðu bara að ég væri 

með athyglisbrest eða eitthvað. Þau nenntu ekki að hlusta. 

Tinna sagði einnig frá því að hún hefði leitað á bráðamóttöku geðdeildar Landspítala - 

Háskólasjúkrahúss: 

Það er misjafnt hvað fólk hefur mikið umburðarlyndi.  Maður hittir á pirraða eða 

óþolinmóða manneskju í aðstæðum eins og bönkum, stofnunum og öðru og þá í 

rauninni er maður alveg hjálparlaus.  Ég hef beðið um hjálp á geðdeild og 

geðlæknirinn sem tók á móti mér á göngudeildinni var í svo pirruðu að skapi [að] 

þá lá við að ég labbaði út.  Af því að ég sagði „Ha?“ svo oft út af því að röddin 

hans og hvernig hann talaði.  Ég heyrði illa í honum og þá varð hann pirraður og 

mjög svona óvinsamlegur.  Hefði ég ekki verið heyrnarskert og hefði ég ekki sagt 

„Ha?“ Þá hefði hann hjálpað mér.  

Erla tók í sama streng og sagðist oft hafa fengið pirrað og fjandsamlegt viðmót frá 

starfsmönnum stofnana sem hún hefur þurft að leita til í gegnum tíðina þar sem 

þolinmæði þeirra og umburðarlyndi var af skornum skammti gagnvart því hvað hún 

hváði oft.   

7.3.3 Skert þjónusta 

Þátttakendur vöktu athygli á því að skortur væri á þjónustu við heyrnarskerta meðal 

annars á sviði afþreyingar og upplýsingaöflunar.  Vegna þessa sögðust Tinna og Erla 

sjaldnast horfa á fréttirnar.  Tinna sagðist ekki vera viss um hvort orsökin væri að hún 

heyrði ekki eða áhugaleysi gagnvart fréttunum en taldi engu að síður að nauðsyn væri 

að hafa fréttir textaðar.  Jafnframt sagðist hún ekki hafa horft á íslenska kvikmynd eða 

þætti vegna skorts á texta:  

Ég get ekki horft á íslenskar myndir.  Ég hef ekki séð neina íslenska mynd.  

Mér finnst [það] voðalega leiðinlegt og dauðlangar til að horfa á 

„Næturvaktina“ og „Dagvaktina“.  [En] það vantar texta. [...]  Ég fékk 

einhvern tímann „Stelpurnar“ á DVD.  Loksins gat ég horft á þetta [en] það 

var enginn texti.  [Ég] skildi ekki hvernig þetta gat gerst eiginlega.  Það eru 

ekkert allir sem heyra og það er bara sjálfsagt að það sé texti.   

Svipaða sögu sagðist Erla hafa að segja og taldi ástæðu þess að henni fyndist íslenskar 

kvikmyndir leiðinlegar væri að hún missti svo oft úr að hún missti samhengið og þar af 

leiðandi af allri myndinni.   

Hanna telur sig ekki þurfa sérstaklega á textun að halda þar sem hún sé með fulla 

heyrn á öðru eyra en er engu að síður hlynnt því að íslenskt sjónvarpsefni sé textað þar 

sem það sé fjöldi fólks sem heyrir ekki nægjanlega vel.    

Ása hefur sótt ýmis námskeið á vegum vinnustaðar síns til að efla sig í starfi en finnst 

þjónustu við heyrnarskerta ábótavant þar sem ekki sé til staðar rittúlkur fyrir hana:  

Þeir sem nota táknmál geta fengið táknmálstúlk þegar þá langar til að fara 

á námskeið eins og sumir vinir mínir.  Ég get ekki farið á sömu námskeið út 

af því að ég þarf rittúlkinn. Ég skil ekki út af hverju að sá sem þarf rittúlkinn 

er ekki jafn rétthár og og sá sem talar táknmál.   Ef viðkomandi velur að 

vera Íslendingur með íslensku og vilji tala málið þótt hann sé 

heyrnarskertari en heyrnarlausir.   

Heyrnarskerðing er eitthvað sem oftar er tengt við aldraða sem öldrunaeinkenni heldur 

en fötlun sem getur verið meðfædd eða áunnin að áliti þátttakenda. Þær draga þessa 

ályktun út frá viðbrögðum sem þær hafa fengið þegar þær hafa upplýst um 

heyrnarskerðinguna.   Fólk virðist ekki alltaf átta sig á að heyrnarskerðing geti hrjáð alla 

aldurshópa og einstaklinga sem virðast ekki á neinn hátt bera utan á sér að þau séu 

með einhverja fötlun.   Þær hafa allar mætt skilningsleysi af einhverjum toga frá fólki 

sem þær hafa átt samskipti við í gegnum tíðina. Gilti einu hvort um var að ræða 

fagaðila innan heilbrigðiskerfisins, kennara eða almenning.  Það virðist einfaldlega ekki 

vera mikil þekking á heyrnarskerðingu meðal fólks sögðu þátttakendurnir.   

7.4 Umræða 

Gerð var grein fyrir niðurstöðum rannsóknarinnar í kaflanum hér á undan og voru þær 

um margt athyglisverðar. Í eftirfarandi mun vekja athygli á þeim þáttum sem mér 

fundust eftirtektarverðastir  og í lokin draga saman hvaða lærdóm má draga af þessari 

rannsókn í málefnum heyrnarskerta.  Heyrnarskerðing er ósýnileg fötlun og því gerir 

samfélagið sömu kröfur til heyrnarskertra  og gerðar eru til einstaklinga með fulla 

heyrn.  Það getur valdið togstreitu hjá heyrnarskertum einstaklingi.  Líkt og Hansen 

(2006) bendir á í rannsókn sinni þá skapar þessi fötlun þessum hópi sérstöðu og þeir 

falla í jaðarhóp sem virðist vera óskilgreindur að mörgu leyti.   Sýnilegar þarfir þeirra 

eru til jafns við aðra en ósýnilegar þarfir þeirra gera það að verkum að þeir eiga erfitt 

með að fóta sig í samfélaginu.  Þátttakendur voru á einu máli um að þeir gætu látið lítið 

fyrir fötlun sinni fara en á sama tíma ættu þeir oft erfitt með  að fóta sig í heimi hinna 

heyrandi.    Sjálfsmynd þeirra virtist þannig skert vegna togstreitunnar sem skapaðist af 

því að reyna að standa undir kröfum sjálfs síns og samfélagsins og urðu þær á stundum 

undir í þeirri baráttu   

Ekki er hægt að alhæfa um hvort geðræn vandkvæði sem konurnar hafa átt við að 

stríða séu í beinum tengslum við heyrnarskerðinguna en margt bendir þó til þess. Eins 

og áður hefur komið fram komst Clausen (2003) að þeirri niðurstöðu að heyrnarskertir 

væru helmingi líklegri til að þjást geðrænum vandkvæðum en aðrir. Það er því 

mikilvægt veita geðrænum vandkvæðum meiri athygli í þjónustu við heyrnarskerta 

einstaklinga.    

Málefni heyrnarskertra er málaflokkur sem að mörgu leyti er sveltur líkt og 

þátttakendur komu inn á og þótti ástæða til að skoða það betur hvernig á því stæði.  

Skýringuna má meðal annars rekja til þess að ekki virðist vera skilningur á að 

þjónustuþarfir heyrnarskertra með íslensku að móðurmáli séu ekki þær sömu og 

þjónustuþarfir heyrnarskertra og heyrnarlausra sem hafa táknmál að móðurmáli.   

Samskiptamiðstöð heyrnarlausra og heyrnarskertra, hér eftir nefnt SHH, heyrir undir 

menntamálaráðuneytið og nýtur fjárlaga þar frá. Í reglugerð um Samskiptamiðstöð 

heyrnarlausra og heyrnarskertra nr.1058/2003 segir:„Starf stofnunarinnar skal 

sérstaklega nýtast þeim sem nota táknmál til daglegra samskipta við aðra, svo sem 

heyrnarlausum, heyrnarskertum og daufblindum og fjölskyldum þeirra. Sérstök áhersla 

skal lögð á þjónustu við börn á máltökualdri og nemendur á öllum skólastigum.“  Til 

viðbótar SHH er Heyrnar-og talmeinastöð Íslands, sem heyrir undir heilbrigðis-og 

tryggingamálaráðuneyti og eru þá upptaldar opinberar stofnanir sem þjónusta 

heyrnarlausa og heyrnarskerta. Heyrnar-og talmeinastöð Íslands þjónar einnig 

einstaklingum með talmein.   

Þegar litið er til fjárlaga ríkissjóðs til málefna heyrnarlausra og heyrnarskertra 2010 þá 

voru fjárlögin til SHH  67,8 milljónir, Heyrnar-og talmeinastöð Íslands hlaut 130 

milljónir, Félag heyrnarlausra 11,0 milljónir.Heyrnarhjálp, sem er eina starfandi félagið 

sem sem vinnur að málefnum heyrnarskertra með íslensku að móðurmáli, fékk þó 

aðeins  7,5 milljónir.  Þessar tölur er ekki síst áhugavert að skoða þar sem þær eru 

lýsandi fyrir stöðu heyrnarskertra með íslensku að móðurmáli 

Bryndís Guðmundsdóttir (2009), starfandi heyrnarfræðingur hjá Heyrnar-og 

talmeinastöð Íslands, vakti athygli á að reikna mætti með að 10% þjóðarinnar ættu við 

heyrnarskerðingu af einhverjum toga að stríða.  Af þessum fjölda eru um 250 börn á 

aldrinum 0-18 ára með heyrnarskerðingu, þar af 15 með kuðungsígræðslu.Fámennasti 

hópurinn eru börn sem eru heyrnarlaus.   Stærsti hópurinn eru því heyrnarskert börn 

og því nokkuð ljóst að þetta er vanræktur hópur þegar kemur að þjónustuþörfum 

þeirra.   

Bryndís (2009) vakti jafnframt athygli á að hún taldi að vanþekking ríkti meðal kennara 

og fagfólks innan menntakerfisins um þarfir heyrnarskertra nemenda með íslensku að 

móðurmáli.   Því til stuðnings sagði hún frá því að í starfi sínu hjá Ráðgjafaþjónustunni, 

sem starfrækt var innan grunnskólanna, hafi hún ítrekað orðið vör við gloppur í 

skilningi heyrnarskertra nemenda á námsefninu þótt þá hafi ekki skort námshæfni. 

Ástæðan væri sú að þau heyrðu ekki allt sem kennararnir voru að miðla til 

nemendanna.  Námsörðugleikar þessa hóps jókst eftir því sem lengra leið á 

skólagönguna vegna skorts á grunnþekkingar á námsefninu (Bryndís Guðmundsdóttir, 

2009). 

Sé vikið aftur að þátttakendunum þá stóðu konurnar vel að vígi hvað varðar  

námsárangur en þær höfðu allar verið innan almenna grunnskólakerfisins.   Þær 

sögðust ekki hafa  átt við námsörðugleika að stríða enda lægi vandinn ekki í því að læra 

námsefnið heldur að vera virkur þátttakandi í þeim kennsluaðferðum sem beitt er 

innan almenna skólakerfisins. Þær kennsluaðferðir byggja fyrst og fremst á 

hljóðrænum kennsluaðferðum.   Vert er þó að vekja athygli á að allar konurnar töldu 

það vera skyldu sína að standa sig vel í námi og viðurkenndu að þær notuðu 

námsárangur sinn til þess að verðleggja sjálfar sig.  Velgengni þeirra í námi styrkti trú 

þeirra á því að þær væru jafn færar og aðrir þótt þær væru með fötlun.  

Engu að síður sögðu þær frá því að þeim fyndist þær hafa minna úthald til að sinna 

náminu þar sem þær þurftu að nota meiri orku til þess að halda einbeitingunni og 

hlustuninni.   Það er því vert að skoða hvort að streita meðal heyrnarskertra nemenda 

sé almennt meiri en meðal nemenda með fulla heyrn og er miður að það hafi ekki verið 

hægt með sannanlegum hætti hér.    

Það er í samræmi við niðurstöður Hansen (2006) að andleg þreyta heyrnarskertra 

nemenda væri meiri en meðal nemenda með fulla heyrn að skóladegi loknum og taldi 

hann ástæðuna vera sú að þeir væru undir meiri álagi til þess að geta móttekið allt sem 

færi fram í kennsluumhverfi byggðu á hljóðrænum samskiptum.   

Þátttakendurnir höfðu allar sögur af því að segja að þær urðu fyrir aðkasti frá 

skólafélögunum en töldu þær ástæðuna frekar að rekja til félagslegrar stöðu þeirra en 

fötlunarinnar í sjálfu sér en þá má spyrja sig hvers vegna þær hafa átt við erfiða 

félagslega stöðu að stríða.   

Samskipti í hinu heyrandi samfélagi byggjast á hljóðrænum boðskiptum og til þess að 

geta átt slík samskipti þarf heyrnin að vera til staðar.  Þótt þátttakendurnir hafi aðlagað 

sig að samfélaginu með hjálpartækjum eins og meðal annars heyrnartækjum, varalestri 

og að greina líkamstjáningu  sem Hansen (2006) nefnir sem þrjár leiðir þessa hóps til að 

eiga samskipti, þá getur slíkt ekki komið fyllilega í stað þess að hafa fulla heyrn.   Að 

auki kemur það fram bæði í rannsókn Hansens (2006) og í viðtölum við þátttakendur 

þessarar rannsóknar að heyrnarskertir eiga erfitt með að viðurkenna þegar þeir heyra 

ekki og vilja ekki vekja athygli á fötlun sinni. Það leiðir til þess að sjálfstraust þeirra í 

samskiptum er skert og félagsleg staða veik  þar sem þeir geta ekki brugðist við 

umhverfinu á þann hátt sem fullheyrandi einstaklingar gera. Rannsóknin leiddi 

jafnframt í ljós að afleiðing heyrnarskerðingar og upplifun fólks með heyrnarskerðingu 

af samskiptum hefur neikvæð áhrif á sjálfsmynd þeirra.  

Þegar spurt var um upplifun kvennanna í starfi reyndist mikill munur vera á reynslu 

elsta þátttakandans og þeirra yngri.  Má þarf nefna reynslu Ásu, fædd 1955, sem var 

neikvæðari og árekstrar við samstarfsfélaga og yfirmenn var meira áberandi. Virðist 

það benda til þess að meiri skilnings gætir meðal almennings gagnvart þessari fötlun en 

áður og tók Ása undir það.  Þó skilningurinn hafi aukist virðist ennþá skorta á 

heyrnarskertir hafi sama aðgengi og aðrir á vinnustað sínum. Er sú ályktun dregin af því 

að konurnar sögðust allar hafa aðlagast vinnustað sínum þannig að heyrnarskerðingin 

yrði þeim sem minnst fjötur um fót en ekki að vinnustaðurinn hafi aðlagað sig að þeirra 

þörfum.   

Líkt og fyrr segir er fyrir hendi ráðgjafarþjónusta fyrir starfsfólk leik- og grunnskóla en 

engin slík ráðgjöf er til fyrir heyrnarskerta einstaklinga. Frásagnir þátttakenda um 

andlega vanlíðan, einelti og félagslega einangrun fær mann til að velta fyrir sér hvort 

ekki sé þörf á sértækri ráðgjafaþjónustu fyrir heyrnarskerta.  Bryndís (2009) telur að 

ekki sé vanþörf á slíku.  Hjá Heyrnar- og talmeinastöð Íslands hefur aldrei starfað 

félagsráðgjafi eða sálfræðingur þrátt fyrir áþreifanlega þörf.  Hindranir sem þessi hópur 

mætir eru margvíslegar og því ætti ráðgjöf, forvarnar-og fræðsla að standa 

heyrnarskertum einstaklingum til boða, óháð af hvaða toga heyrnarskerðingin er.  

Það er umhugsunarvert hvort skortur á úrræðum fyrir heyrnarskerta sé eingöngu 

vegna þekkingarleysis í samfélaginu eða hvort það sé einnig vegna þess að þarfir þeirra 

séu ekki nægilega sýnilegar vegna tilhneigingar heyrnarskertra til að fela fötlun sína.  

Athygli vakti við leit að rannsóknum á þessum hópi í upphafi vinnunnar að þær voru 

hvorki margar né gamlar.  Til að mynda voru rannsóknir sem ég studdist við gerðar á 

árunum 2003-2006 og engin íslensk rannsókn er til á þessum tiltekna hópi og því er 

þetta algjörlega óplægður akur sem bæði ástæða og þörf er fyrir  að skoða betur.   

Ljóst er líkt og að ofan segir að margt er á vanbúnaði í málefnum heyrnarskertra og 

ærið tilefni til að vekja athygli á málflokknum til að bæt lífsgæði þessa hóps. Þótt 

heyrnarskerðing sé ósýnileg fötlun þarf að gæta þess að málaflokkurinn verði það ekki 

einnig.   Það virðist hins vegar flókið að skilgreina þarfirnar þar sem fötlunin getur verið 

svo mismunandi milli einstaklinga og kallar því á frekari rannsóknir til að greina hvar 

þörfin er mest.  Þó er ljóst að fyrst og fremst þarf að auka sjónræn boðskipti í 

kennsluháttum og tryggja þjónustu fyrir heyrnarskerta með íslensku að móðurmáli frá 

barnsaldri. Þá sýnir reynsla þátttakenda í rannsókninni að þjónustuþörf þeirra lýkur 

ekki þegar þau halda út á vinnumarkaðinn nema síður sé. 

Meginviðfangsefni rannsóknarinnar var að kanna félagslegar afleiðingar 

heyrnarskerðingar hjá fólki með heyrnarskerðingu og íslensku að móðurmáli. Af því 

sem framan greinir má draga þá ályktun að þær séu verulegar og hafi mikil áhrif á 

lífsgæði þessa hóps.  

Fylgiskjal I 

Viðtalsvísir : 

1. Hvaða áhrif telur þú að heyrnarskerðing hafi haft á líf þitt? 

2. Hvernig telur þú að að heyrnarskerðing setji þér skorður í samskiptum? 

3. Að hvaða leyti telurðu að heyrnarskerðingin hafi hamlað þér í námi/starfi? 

4. Hvað finnst þér um þjónustu þá og úrræði sem stendur heyrnarskertum til 

boða? 

5. Hvernig upplifir þú þig sem heyrnarskertan einstakling í samfélaginu? 

 


